Dª ROSA-ANA PRADA QUEIPO SECRETARIA DO CONCELLO DE AMES NA PROVINCIA DA CORUÑA.
CERTIFICO: QUE O PLENO DESTE CONCELLO LEVOU A CABO SESIÓN ORDINARIA O DÍA 31 DE XULLO DE 2008, DESA REUNIÓN REDACTOUSE A CORRESPONDENTE ACTA QUE É DO TEOR LITERAL SEGUINTE.

ACTA DA SESIÓN ORDINARIA LEVADA A CABO POLO PLENO DO CONCELLO O DÍA 31 DE XULLO DE 2008.-

No Salón de Sesións da Casa do Concello de Ames, ás vinte horas e trinta minutos do día trinta e un de xullo de dous mil oito, reúnese o Pleno do Concello en sesión ordinaria de primeira convocatoria, baixo a presidencia do Sr. alcalde don Carlos Antonio Fernández Castro, e coa asistencia dos señores concelleiros/as seguintes:
	Grupo municipal socialista
	Grupo municipal popular
	Grupo municipal do BNG

	Patricia Conde Lois

Mª Isabel González Cancela

Santos Lorenzo Lorenzo

Gustavo E. Nieto Santiago

Isabel Pereiro Vila

Úrsula Seijas Seoane

José Varela Abeledo

Francisco Villaverde Marcos


	Santiago V. Amor Barreiro

Mª Dolores Fernández Álvarez

Ramón García Argibay

Emilio Martínez Carballeira

Bernardo Moar Miguez

José Pérez Bello

Alfonso Rey López


	Olalla Alvite del Río 

Xosé M. Fernández López 

David Santomil Mosquera

Vitor Vicente Díaz

Mercedes Vidal Baamonde 




Asiste  o señor interventor do Concello, don José Antonio Rueda de Valenzuela.

Actúa como secretaria a titular da Corporación, dona Rosa-Ana Prada Queipo.

O señor alcalde don Carlos Antonio Fernández Castro saúda a todos os presentes e da comezo a sesión ordinaria do Pleno municipal correspondente ao día 31 de xullo de 2008 dando lectura aos puntos da orde do día convocada ao efecto.

ORDE DO DÍA:

A) PARA DAR CONTA:

1. Dar conta dos decretos ditados pola Alcaldía dende a última sesión plenaria ordinaria.

B) PARA DELIBERACIÓN E ACORDO

2. Aprobación, se procede, das actas anteriores.

3. Aprobación provisional da modificación do Regulamento de funcionamento do mercado de venda ambulante do Concello de Ames.

4. Declaración institucional sobre a directiva da Unión Europea sobre ampliación da xornada laboral máxima semanal. 

C) PARA CONTROL DO GOBERNO:

5. Comparecencia do alcalde don Carlos Antonio Fernández Castro có obxecto de que responda as preguntas que se formulen sobre a situación acontecida o pasado mes de marzo na rúa Rueiro do noso concello e a súa evolución, formulada polo grupo municipal popular.

6. Mocións.

7. Rogos e preguntas.
A) PARA DAR CONTA:

Punto Primeiro.- Dar conta dos decretos ditados pola Alcaldía dende a última sesión plenaria ordinaria. 

O señor alcalde, don Carlos Antonio Fernández Castro, informa á Corporación que os decretos ditados pola Alcaldía desde a última sesión plenaria ordinaria estiveron a disposición de todos os concelleiros/as na Secretaría Xeral, ademáis dos duplicados existentes nos distintos departamentos do concello.
B) PARA DELIBERACIÓN E ACORDO:

Punto Segundo.- Aprobación, se procede, de actas anteriores.

Intervén o señor alcalde don Carlos Antonio Fernández Castro que di: “ Se presenta a este pleno a aprobación de dúas actas, a extraordinaria levada a cabo polo pleno do concello o día 21 de xullo de 2008 e a ordinaria levada a cabo polo pleno do concello o día 26 de xuño de 2008. 
Por orde cronolóxica corresponde primeiramente a aprobación, se procede, da acta do 26 de xuño ¿algunha intervención ao respecto desta acta? Ten a palabra o señor Amor”.
Intervén o voceiro do grupo municipal popular don Santiago Amor Barreiro para dicir. “ Boas tardes a todos e a todas. Señor alcalde, temos tres matizacións que facer referentes á transcrición desta acta que se reflicten nas páxinas 7 e 26, referentes ao mesmo tema, que é que cando vostede nos chama á orde ao señor Argibay e a mín non queda transcrito qué era o que estabamos a dicir para que vostede nos chamara á orde, polo tanto botamos en falta que tamén se transcriban as nosas palabras. 
Na páxina 27 onde di “Interveño para dicir que o grupo popular vaise levantar e vai sair da sala, pola súa carencia democrática, xa que vostede non resposta ás preguntas que lle estamos a formular no pleno dende o pasado mes de decembro,  e incluso ás preguntas e mocións que lle facemos por escrito, entón comunícolle isto e  que conste en acta que abandonamos o salón de sesións”. Eu referínme tamén ás mocións presentadas e que non inclúe nos plenos. Pedimos que se recolla tamén isto”.
Intervén o señor alcalde don Carlos Antonio Fernández Castro que di: “Pola miña parte non teño ningún tipo de problema, pero como a competencia de elaboración das actas corresponde á señora secretaria, ela ten a palabra”.
Intervén a señora secretaria do concello dona Rosa Ana Prada Queipo que di: “ Con respecto á matización da páxina 27 non hai ningún problema en incluír o relativo ás mocións, parece, ademais, que se deduce, pero no que respecta ás outras matizacións non vexo a posibilidade de introducir as súas intervencións, porque precisamente se lles apercibe porque non están vostedes no uso da palabra, e precisamente a chamada á orde é por iso, porque vostedes están interrompendo ao presidente nese momento” . 
Intervén o voceiro do grupo municipal popular don Santiago Amor Barreiro para dicir. “ Pero nós interrompemos precisamente por unhas contestacións que lle facemos a él por unhas declaracións que fai no debate nese momento ¿ non se pode recoller o que estabamos a manifestar nese momento?”. 
Intervén a señora secretaria do concello dona Rosa Ana Prada Queipo que di: “ As intervencións as ordena o alcalde, e vostedes non estaban no uso da palabra”.
Intervén o señor alcalde don Carlos Antonio Fernández Castro que di: “ Se non hai máis intervencións sobre este tema sometémolo a votación. 

Cos votos a favor dos representantes do grupo municipal socialista e do grupo municipal do BNG e a abstención dos representantes do grupo municipal do partido popular, queda aprobada a acta plenaria do día 26 de xuño de 2008.

En canto á aprobación da acta plenaria da sesión extraordinaria levada a cabo polo pleno do concello o día 21 de xullo de 2008 ¿algunha intervención respecto desta acta?. Se non hai intervencións sometémola a votación.
Queda aprobada a acta da sesión plenaria extraordinaria do día 21 de xullo de 2008 por unanimidade dos membros da corporación municipal.

Punto Terceiro.- Aprobación provisional da modificación do Regulamento de funcionamento do mercado de venda ambulante do Concello de Ames .
Intervén a concelleira de promoción económica, emprego, turismo e medio ambiente dona Úrsula Seijas Seoane para dicir: “ Boas noites a todos e todas. O Concello de Ames aprobou en sesión plenaria celebrada o 19 de outubro de 2005 o Regulamento de Funcionamento do Mercado de Venda Ambulante no Concello de Ames de acordo coas normativas vixentes, entrando en vigor trala publicación no Boletín Oficial da Provincia da Coruña o 17 de decembro de 2005. 

Tendo en conta as características propias do Mercado do Concello de Ames, e a aparición de novas actividades comerciais que se están a desenvolver e que supoñen o desenvolvemento de actuacións institucionais que precisan axustes no ordenamento xurídico local, é necesario modificar tres artigos do regulamento.

A modificación do artigo 5 pretende facer explícita a adopción de medidas dende o ámbito local que apoien aos pequenos produtores /as locais de produtos agroalimentarios supoñendo un relanzamento de alimentos e variedades autóctonas que a propia dinámica dos mercados vai arrinconando ante o avance da homoxeneidade. 

O relanzamento destes alimentos sans e de calidade, procedentes de pequenas explotacións locais ou de concellos da contorna, pasa tamén por unha renovación e adaptación na dinámica comercial dos mercados tradicionais e de circuíto curto (un so eslabón: produtor -un comercio local - consumidor). 

A contribución que dende o ámbito local queremos facer para preservar e revalorizar es tipo de produtores inclúe non so os espazos públicos para a comercialización, se non tamén a promoción de mecanismos (formas innovadoras) que faciliten a comercialización conxunta e agrupada dos nosos labregos/as.

Introdúcese para o caso de agrupación de produtores / as o seguimento da trazabilidade o cal implica: A obriga na presentación para a venda dos alimentos da identificación dos produtores/as e a súa procedencia favorecendo así, a responsabilidade compartida e o recoñecemento mutuo na relación directa consumidor – produtor. 

Nesta dinámica de fomento do desenvolvemento sostible e durable do noso concello no territorio rural, hai tempo que o Concello de Ames ven participando co Concello de Rois, xunto coa Concello de Dodro e recentemente co de Brión no programa de agricultura sostible denominado “AMORODO”.

O artigo 6 no que se sinalan os requisitos para a venda ambulante no concello de Ames modificase co engadido no que se introducen os requisitos e a documentación específica a aportar neste tipo de venda.

Por outra parte, modifícase o artigo 10 referente ao Outorgamento de autorización municipal introducindo a necesidade de renovación da solicitude anualmente entre os días 1 e 31 de decembro, correspondéndolles aos interesados tramitar unha nova solicitude, posto que a lista de espera ten solicitudes dende o ano 2003, e moitas veces a persoa que fixo a solicitude xa non se atopa interesada en ocupar o posto. É Unha necesidade que se ven detectando dende fai tempo.

Do mesmo xeito, e para dotar o mercado dun maior dinamismo ampliando a súa oferta, priorízase, a hora de conceder un posto no mercadillo municipal, aquelas solicitudes que desenvolvan actividades novas ou pouco desenvoltas. Criterio que xa se viña utilizando pero que estaba sen regular”.
Intervén co permiso da presidencia a concelleira do grupo municipal do BNG dona Olaia Alvite del Río para dicir: “ Nós, tal e como manifestamos na Comisión Informativa, estamos de acordo coas modificacións propostas a este Regulamento, pero aproveitaremos o debate para facer fincapé sobre unha cuestión que está a crear preocupación entre os propios comerciantes e usuarios, que é a das ausencias de certos titulares dos postos sábado tras sábado. Neste senso, citando o propio regulamento, lémbrase a obriga do titular deses postos de acudir ao mercadillo con asiduidade, e de producirse, xustificar as ausencias. O mesmo regulamento sinala que unha das causas de sanción é a non asistencia por tres sábados seguidos ou seis alternos dentro do ano. Solicitamos da concellería de promoción económica que poña especial atención sobre isto, polo bo funcionamento do propio mercadillo e pola proxección do mesmo, xa que a celebración do mercadillo cada sábado é unha cita que fai que visiten a nosa vila xentes doutros concellos, limítrofes e incluso lonxanos, cos conseguintes beneficios para o comercio da nosa zona e incluso a hostelería.”

Intervén co permiso da presidencia o concelleiro do grupo municipal popular don José Pérez Bello para dicir: “ Tamén nós, como xa dixemos tamén na Comisión Informativa, estamos de acordo coas modificacións ao regulamento. Sen embargo queremos expresar a necesidade de que o mercado de venda ambulante do concello de Ames vaia a máis e non vaia a menos. O noso voto vai ser afirmativo.”
Intervén co permiso da presidencia a concelleira de promoción económica, emprego, turismo e medio ambiente dona Úrsula Seijas Seoane para dicir: “ Agradezo o voto afirmativo dos grupos municipais popular e do BNG, e quero sinalar que esa preocupación dos dous grupos é compartida, por suposto, dende sempre, por esta concellería. 
É certo que se menciona que só se poden faltar tres veces consecutivas, a non ser que haxa xustificación. Nós dende a concellería levamos un control exhaustivo e incluso lles solicitamos á policía local un informe semanal, dende hai un ano máis ou menos, cousa que antes non se estaba a facer. Ata agora todas as ausencias foron xustificadas, e agora mesmo e como exemplo, venme á cabeza o caso dunha persoa de Marrocos que pediu permiso para ir ver á súa familia, e onte mesmo chegounos unha carta doutra persoa que está enferma. Para estas ausencias sempre se deron permisos. Por mor do mal tempo, analizouse a relación existente coas ausencias e hai unha relación directamente proporcional. Non é que haxa máis ausencias dende que estou eu na concellería, nin máis baixas. Todos somos conscientes, o grupo de goberno tamén, da relevancia económica que ten para a zona o mercadillo, pero non somos conscientes de que haxa agora máis ausencias.”
Intervén co permiso da presidencia a concelleira do grupo municipal do BNG dona Olaia Alvite del Río para dicir: “ En ningún momento dixen que houbera diferenza entre antes e agora, senón que as ausencias se producen e son moitas. Os que imos ao mercadillo cada sábado nos últimos meses, sen contar co mal tempo, vemos que hai máis de unha, dúas e tres ausencias, e se debería ter en conta. Non sei cál é o informe que fai a policía local cada sábado, pero o propio informe que se está pasando á concellería dos comerciantes é exhaustivo e detallado, e as ausencias son de máis de un e de dous postos, non digo que sexa culpa de ninguén. Pedimos que isto se mire e se corrixa na medida do posible”. 
Intervén o señor alcalde don Carlos Antonio Fernández Castro que di: “ Se non hai máis intervencións sobre este tema pasamos á votación.” 
Rematadas as intervencións, o pleno da corporación por unanimidade dos seus membros presentes adopta os seguintes acordos:
Primeiro.- Prestar aprobación provisional a modificación do regulamento de funcionamento do mercado de venda ambulante do concello de Ames cuxo texto figura como anexo I deste acordo.

Segundo.- Someter a modificación que se aproba provisionalmente a exposición pública polo prazo de 30 días hábiles a efecto de exame e reclamacións. Para o suposto de non presentarse reclamacións durante o período de exposición pública a aprobación provisional quedará elevada a definitiva de forma automática.

Terceiro.- Facultar ao señor alcalde para cantas actuacións de trámite sexan precisas para a mellor execución do acordado.
REGULAMENTO DE FUNCIONAMENTO DO MERCADO DE VENDA AMBULANTE NO CONCELLO DE AMES

CAPITULO I   DISPOSICIÓNS XERAIS

Artigo 1- Obxecto da ORDENANZA
A presente ordenanza ten por obxecto a regulación da venda ambulante que se desenvolve no Concello de Ames, e que se caracteriza por realizarse fora dun establecemento comercial permanente deste concello, nos lugares debidamente acreditados. 

Artigo 2- Marco normativo.

A venda ambulante rexerase polo disposto na presente ordenanza, de acordo coa normativa vixente contida esencialmente no Decreto 194/2001 do 26 de xullo de ordenación da venda ambulante ( DOG 161 de 21 de agosto), máis polo decreto 171/2002 do 25 de abril, LO 2/1996 do 15 de xaneiro, Lei 7/1996 do 15 de xaneiro, Lei 10/1998 do 20 de Xullo reguladora do comercio interior de Galicia, e o disposto no RD 1010/1985 de 5 de xuño.

Artigo 3- Concepto.  

Considerarase venda ambulante, para os efectos da presente ordenanza, a realizada por comerciantes, persoas físicas ou xurídicas, fóra dun establecemento comercial permanente, que desenvolvan a actividade de forma habitual, periódica ou ocasional, nos lugares debidamente autorizados, en instalacións desmontables, ou transportables incluídos os camións-tenda.
Artigo 4- Modalidades de Venda Ambulante.

A venda ambulante realizarase baixo as seguintes modalidades:

A) A venda ambulante en mercados periódicos: situados nos lugares determinados polo concello, con unha periodicidade habitual establecida. Dento deste apartado, están encadradas, entre outras, as realizadas en feiras e mercadillos.

B) A venda  ambulante en postos instalados na vías públicas, autorizadas para un número de postos, situacións e períodos determinados e que pode ser autorizada con caracter excepcional. 

C) A venda ambulante en mercadillos ocasionais, que teñan lugar con motivo de feiras, festas ou acontecementos populares.

D) A venda ambulante en camión ou vehículo-tenda, que terá lugar en zonas e lugares que o concello autorice.

Artigo 5- Suxeitos da venda.   

A venda ambulante pode ser exercida por toda persoa física ou xurídica adicada profesionalmente a actividade de comercio polo miúdo, que reúna os requisitos establecidos na presente ordenanza reguladora e demais normativa que fose de aplicación.

A venda de produtos agrícolas de temporada pode ser exercida por persoas física, aínda no caso de que non se dediquen profesionalmente a actividade de comercio polo miúdo, sempre que reúnan os demais requisitos que para este tipo de actividade se establecen nesta ordenanza. 

Artigo 5.2.- 

O Concello de Ames promocionará a venda da produción dos labregos e labregas locais ou da contorna para que, ben individualmente ou organizados de forma colectiva, comercialicen os alimentos producidos nas súas explotacións, recoñecidos historicamente como produtos tradicionais, ou ben protexidos como produtos alimenticios tradicionais por unha norma comunitaria, nacional, rexional ou local, habilitando espazos reservados para a venda destes produtos e podendo autorizar a celebración de feiras  temáticas de promoción deste tipo de produción.

No suposto de agrupación de productores e productoras agrícolas locais ou de concellos da contorna, o Concello de Ames esixirá coa suficiente antelación, a remisión da identificación documental das persoas autorizadas para a presencia no posto ambulante de venda, de conformidade co establecido no artigo 2.4. do Decreto 194/2001, de ordenación da venda ambulante. En todo caso, deberán ter expostos de xeito facilmente visible para o público; os datos de identificación e domicilio en cada un dos productos dos distintos labregos e labregas que comercialicen no mesmo posto, debendo permitir un seguimento da trazabilidade dos alimentos.
Artigo 6– Requisitos para o exercicio da actividade de venda ambulante.

Para o exercicio da venda ambulante as persoas deberan cumprir os seguintes requisitos:

1- Ser persoa física ou xurídica, e exercer a actividade de venda ambulante.

2- Estar dada de alta no correspondente epígrafe do I.A.E, e o corrente nas tasas municipais.

3- Estar dado de alta no réxime correspondente da Seguridade social.

4- Estar inscritos no Rexistro de Comerciantes Ambulantes de Galicia                ( regulado polo Decreto 194/2001 do 26 de xullo, de Ordenación da Venda Ambulante), e estar en posesión do correspondente documento acreditativo.

5- Ter contratada unha póliza de seguro de responsabilidade civil que cubra os riscos que puideran derivarse do exercicio da actividade.

6- Cumprir tódolos requisitos que establezan as regulamentacións específicas aplicables ós productos obxecto da venda.

7- Gozar do oportuno permiso de residencia e permiso traballo, en caso de non posuír nacionalidade española, conforme a normativa vixente na materia. No caso de traballadores comunitarios deberán estar en posesión da tarxeta de residencia.  

8- Estar en posesión da correspondente autorización municipal para este tipo de venta.

9- Estar en posesión do carné de manipulador de alimentos, actualizado, nos casos que proceda a venda de produtos alimenticios.

10- Os vendedores ambulantes deberán cumprir no exercicio da súa actividade, a obriga de coñecer e cumprir a normativa xeral de ordenación do comercio, disciplina de mercado e protección do consumidor, e cumprir as condicións e requisitos esixidos pola normativa reguladora dos productos que sexan obxecto da venda.

11- Estar debidamente autorizado como comerciante ambulante ( quen exerza o comercio ambulante, deberá ter expostos os seus datos de identificación e domicilio de modo que resulten facilmente visibles cara o público). 

12- As instalacións e maquinaria que se empreguen para os postos de venda, terán que ser desmontables, transportables ou realizarse en camións ou vehículos tenda, e reunir en todos os casos, as debidas condicións de seguridade, salubridade, limpeza e presentación, podendo o concello ordenar a retirada das instalacións ou maquinaria que non reúnan as devanditas características.

Artigo 6.13.- 
Para os supostos contemplados no artigo 5.2 da presente Ordenanza, o solicitante do posto de agricultores locais ou da contorna, deberán presentar cando menos a seguinte documentación:

Estar dado de alta no correspondente epígrafe do IAE e ao corrente nas taxas municipais.

Estar dado de alta no réxime correspondente da Seguridade Social.

Ter contratada unha póliza de seguro de responsabilidade civil que cubra os riscos que puideran derivarse do exercicio da actividade.

Estar en posesión do carné de manipulador de alimentos, actualizado, do solicitante así como dos distintos labregos e labregas que estean presentes na comercialización no mesmo posto.

CAPITULO II       COMPETENCIAS MUNICIPAIS.

Artigo 7- Corresponde ó concello de Ames dentro do seu termo municipal.

1º- 
Conceder autorización para o exercicio da venda ambulante dentro do termo municipal. A concesión da autorización municipal para o exercicio da venda ambulante estará sometida á comprobación previa por parte do concello, do cumprimento por parte do solicitante, dos requisitos legais en vigor para o exercicio do comercio; así como do establecido pola regulación do producto para o que se autoriza a venda.

2º- 
O concello pode revogar ou anular a autorización concedida cando se incumpran as causas que motivaron a concesión, ou se acredite o incumprimento de calquera das condicións da autorización.

3º- 
Fixar as taxas para o exercicio da actividade no dominio público municipal, na correspondente ordenanza fiscal.

4º- 
Establecer a ubicación, datas e horarios de celebración de mercadillos e feiras ata a súa modificación ou suspensión.

5º- 
Determinar os artigos ou produtos dos que se autoriza a venda nos mercadillos do termo municipal, de conformidade coa normativa específica que regula a comercialización de cada grupo de produtos ou artigos, e as prohibicións específicas contidas na Lei 10/1998, de 20 de xullo, do Comercio Interior de Galicia.

6º- 
Establecer as condicións necesarias para o normal desenvolvemento do tránsito de vehículos e peatóns, indicando as vías de circulación e os espazos de aparcamento, carga e descarga.

7º- 
Establecer as condicións de vixilancia e control do normal desenvolvemento da feira ou mercadiño.

8º- 
Impoñer as sancións correspondentes ás conductas constitutivas de infracción.

CAPITULO III      RÉXIME XERAL DA AUTORIZACIÓN.

Artigo 8- Autorización Municipal.

É o carne de venda ambulante o que autoriza o exercicio da venda no concello de Ames, e será persoal e intransferible. Terá vixencia de 1 ano, en réxime ordinario. O concello poderá conceder autorización provisional para exercer a venda ambulante nos supostos en que pola súa natureza ou situación especial da persoa que exerza a venda, se así o considera oportuno, sen prexuízo do réxime xeral de autorización e demais normativas legais.

A autorización e persoal e intransferible, habilitará ó exercicio da venda ambulante o seu titular, pudendo actuar no seu nome o seu cónxuxe ou parella de feito, descendentes maiores de 16 anos, ascendentes, e persoas vinculadas mediante contratación laboral ( ata un máximo de dous autorizados por contrato laboral ).
A cada titular seralle concedido un so posto de venda, e implicará o seu titular as obrigas que seguen:

· Ter visible a autorización formalizada polo concello.

· Respetar os horarios de mercadiño no que esté autorizado.

· Acudir o mercadillo con asiduidade mantendo o posto con actividade, comunicando ó concello a súa ausencia temporal debidamente xustificada; mantendo as debidas condicións de hixiene e presentación sanitarias.

· Cumprir as condicións impostas na autorización relativas ó posto e ós productos obxecto da autorización.

· Manter o decoro e as boas formas coa clientela e cos axentes da autoridade encargados do control e vixilancia do mercadillo.  

· Depositar os residuos xerados pola actividade nos colectores habilitados polo concello o remate da súa actividade.

Artigo 9- Solicitudes.

A autorización para o exercicio da actividade deberá ser solicitada polo interesado ou representante debidamente autorizado, en impreso normalizado que será facilitado polo concello, e no que se fará constar:    

A- Nome e apelidos ou denominación social, enderezo a efectos de notificación, número do D.N.I. ou N.I.F; para estranxeiros número de identificación ( do pasaporte en vigor ). Faranse constar os mesmos datos cando a solicitude sexa formulada por representante autorizado.

B- Mercadiño no que se pretende exercer a actividade.

C- Mercadoría que se pretende sexa obxecto da venda co seu epígrafe correspondente.

D- Dimensións do espazo que se pretende ocupar e que tipo de instalación pretende introducir no recinto do mercadiño.

E- Modalidade de venda ambulante

F- Determinación das persoas habilitadas

G- O impreso estará firmado polo solicitante. 

Ó ingreso de solicitude, acompañarase a seguinte documentación.

1- Copia de alta no IAE que corresponda a actividade para a que se solicita autorización.

2- Copia da alta e do último recibo da seguridade social. Se é empregado copia do último TC2.

3- Copia do documento acreditativo de estar dado de alta no Rexistro de Vendedores Ambulantes da Xunta de Galicia.

4- Copia da póliza de responsabilidade civil, subscrita e en vigor polo período que se solicita a autorización de venda ambulante no Concello de Ames.

Artigo 10- Outorgamento de autorización municipal.
Aquelas solicitudes que non sexan admitidas e cumpran cos requisitos esixidos, pasarán a formar parte dunha lista de espera, que deberá ser renovada anualmente entre os días 1 e 31 de decembro, correspondéndolle os interesados tramitar unha nova solicitude.

O Concello de Ames establecerá as novas autorizacións seguindo os seguintes criterios:

a)      Terán prioridade aquelas solicitudes nas que as actividades a desenvolver sexan novas ou pouco desenvoltas no mercadillo.

b)      Cando no existan actividades contempladas no anterior punto atenderase por rigorosa orde de entrada na lista de espera.

 Unha vez recibida a comunicación favorable, os solicitantes deberán remitir, cun prazo de quince días hábiles, a seguinte documentación orixinal ou copia compulsada.
1-   Copia do DNI. No caso de que o solicitante sexa estranxeiro deberá acompañar fotocopia do pasaporte, en vigor.
2-   No caso de solicitantes estranxeiros copia do permiso de traballo e permiso de residencia, se o solicitante e dun país comunitario copia da tarxeta de residencia. 

3-   Dúas fotografías tamaño cané.

4-   Compromiso expreso, que debera constar así na solicitude, no que se exprese que a persoa que vai exercer a actividade, será o titular da autorización, e declara que coñece as normas as que deberá axustarse a súa actividade no caso de ser autorizada. Do mesmo xeito deberá incluír, o nome da persoa ou persoas que ocasionalmente poidan sustituila no exercicio da actividade, segundo o que se expresa no artigo 8 da presente ordenanza.

5-   Se a autorización afecta a venda de productos alimenticios, deberá achegar fotocopia do carné de manipulador de alimentos, en vigor.

6-   Estar en posesión do seguro de responsabilidade civil que garanta a cobertura de calquera clase de risco que pola maquinaria ou instalacións poida orixinar.

7-   Pago de taxas municipais polo exercicio de venda no dominio público municipal, correspondente ó exercicio polo que se solicita a autorización.

8-   Das persoas autorizadas, acompañarase o xustificante da relación familiar que sexa, e a documentación que se relaciona nos puntos 1,2, e 3 do presente artigo.

9-   No caso de non presentar a documentación no prazo concedido, sen xustificación algunha, o concello entendera que desiste da súa petición.

Artigo 11- Contido da autorización.

O Concello de Ames expedirá as autorizacións en documento normalizado, no que fará constar os datos esixidos polo artigo 14 do decreto 194/2001:

1- Identidade do titular, con nome completo, nº DNI e fotografía.

2- Prazo de vixencia da autorización.

3- Modalidade de comercio ambulante autorizado.

4- Dimensións do posto a instalar e nº de emprazamento no recinto do mercadiño.

5- Persoas autorizadas a venda se fose o caso.

6- Mercadorías que serán obxecto da venda ambulante.

Artigo 12- Renovación da autorización.

· A renovación de autorización realizarase entre o 1 e o 31 de decembro de cada ano.

· Cada cinco anos renovarase o carné de vendedor ambulante, esixindo en cada caso se fose necesario, a documentación oportuna. Anualmente terá que acreditar, estar de alta na seguridade social, ter subscrito o seguro de responsabilidade civil e aboar as taxas municipais correspondentes.  

Artigo 13- Extinción da autorización municipal.

1- Sen  perxuicio do disposto noutros preceptos desta ordenanza, a autorización extinguirase:

A) Trancurrido o prazo polo que se otorgarón,  sen solicitar a renovación, ou sen pagar as taxas municipais correspondentes, dentro do prazo establecido ó efecto.

B) Renuncia expresa por escrito do titular.

C) Causas de interese público sobrevidas antes do remate do prazo polo que se outorgou a autorización.

D) Subarrendo ou cesión do posto a un terceiro.

E) Morte do titular.

F) Perda de algún dos requisitos establecidos no seu outorgamento.

G) Non asistir a tres mercadillos seguidos ou seis alternos, ó longo da vixencia da autorización, salvo causa xustificada que deberá por en coñecemento do concello, quedando ó criterio do órgano que outorgou a autorización.

H) Falta de pago das sancións municipais impostas polo concello, xulgado ou calquera órgano da administración con competencias en materia relativa a comercio interior.

I) Cometer algunha das infraccións contidas nesta ordenanza, tipificadas como infracción grave ou moi grave, ou reincidir na infracción.

2- Salvo nos supostos de extinción polo transcurso do prazo, que operará automaticamente, os expedientes de extinción poderán iniciarse de oficio ou a instancia de parte, correspondendo a súa resolución ó alcalde presidente ou concelleiro no que delegue. Todo expediente de extinción será sometido a tramite de audiencia.

3- As autorizacións quedarán sen efecto e poderán ser revocadas cando se incumpran as condicións con que foron outorgadas.

CAPITULO IV      RÉXIME SANCIONADOR

Artigo 14- Infraccións.

1- As infraccións e sancións relatadas na normativa referida no artigo 17 do decreto 194/2001, serán tramitadas polos procedementos nela contidos.

2- Constitúen infraccións a presente ordenanza as seguintes conductas, que se clasificarán en leves, graves e moi graves.

A) Serán faltas leves:

· Producir ruídos, berros ou música, que incumpran a ordenanza de ruídos e vibracións.

· A falta de ornato ou limpeza das instalacións e da súa zona circundante, e non depositar o lixo nos colectores instalados no perímetro do mercadiño.

· Instalar o posto fora do lugar sinalado para tal fin, sempre e cando non perxudique a un terceiro nin altere o normal desenvolvemento do mercadiño.

· Non respetar os horarios establecidos polo concello para o mercadiño.

· Non ter á vista a autorización municipal de venda ambulante en vigor.

B) Serán faltas graves:

· A reiteración por dúas faltas leves.

· Non cumprir as normas de seguridade.

· A venda de productos distintos dos autorizados.

· Non acreditar mediante factura ou autorización correspondente, a procedencia de mercadoría.
· A desobediencia das instrucción particulares de bo goberno, transmitidas polos axentes da autoridade, ou incumprir as normas de orde e indicacións da Policía Municipal.
· Non reunir algún dos requisitos para o exercicio da venda ambulante.
C) Serán faltas moi graves:

· A reiteración por dúas veces de faltas graves.

· O exercicio da actividade por persoa diferente da autorizada ou do seu suplente.

· A información e publicidade que induza a engano ou confusión.
· A negativa ou resistencia a subministrar datos ou facilitar a información requirida polas autoridades competentes, así como o subministro de información inexacta ou documentación falsa. 
· A venda de produtos non autorizados.

· A instalación de postos sen autorización ou fora de recinto acoutado para o mercadiño.

· Causar perxuízo a terceiro pola instalación do posto ou alterando o normal desenvolvemento do mercadiño.

Artigo 15- Sancións.

Aplicaranse as sancións por infraccións da presente ordenanza:

1- Por faltas leves multa de 1 a 30 €.

2- Por faltas graves multa de 30,01 a 100 €. 

3- Por faltas moi graves:

· Multa de 100,01 a 300 €.

· Suspensión ou revogación da autorización.

· Decomiso da mercadoría nos casos de venda de productos non autorizados.

· Corresponde ó señor alcalde/presidente ou concelleiro no que delegue, a imposición de multas e demais sancións.

Artigo 16- Medidas cautelares.

En todos os casos de suposta infracción establecidos nos artigos anteriores poderase, ó tempo de apreciarse a súa comisión, reter cautelarmente a autorización de venda ambulante, en tanto se tramite o expediente correspondente e se resolva definitivamente a sanción a aplicar. A retención cautelar significara a prohibición de exercer a actividade comercial, e o tempo de retención cautelar será reducido do que, se é o caso, se fixe na sanción. 

Artigo 17- Reincidencia.

Producirase reincidencia cando no transcurso de un ano o suxeito cometa máis de unha infracción da mesma natureza, e feitos sancionados en resolución administrativa firme. A reincidencia así apreciada, poderá dar lugar ademais da sanción económica, a retirada definitiva da autorización de venda ambulante no termo municipal.

Artigo 18- Procedemento.

Para a determinación das infraccións e a imposición das sancións previstas nesta ordenanza, será de aplicación o RD 1398/1993 de 4 de agosto, polo que se aproba o regulamento do procedemento para o exercicio da potestade sancionadora; a  Lei 30/1992 de 26 de novembro, reguladora do réxime xurídico das administracións públicas e do procedemento administrativo común, e demais normas concordantes.

CAPITULO V      CONDICIÓNS ESPECIFICAS DOS MERCADIÑOS DE AMES.

O mercadiño de Ames, vense celebrando nas rúas Entrerrios e Ameneiral do núcleo de Bertamirás. Dentro do mencionado perímetro, o concello instalará colectores para depositar o lixo ocasionado pola actividade comercial.

Os postos de venda instalaranse coidando de non facelo nos accesos os edificios, entradas a establecementos comerciais ou industriais, tapando de forma notoria os escaparates ou exposicións, ou de xeito que dificulten os accesos a circulación peonil.

Datas:  Os sábados de cada semana durante todo o ano.

Horarios:  
A) Descarga e instalación:

· Verán: De 15:30 a 16:30 horas.

· Inverno: De 15:30 a 16:30 horas.

B) Actividade Comercial.

· Verán: De 16.40 a 20.30 horas.

· Inverno: De 16.40 a 19.30 horas.

Considerarase horario de verán e inverno segundo o cambio horario a nivel estatal.

Vendedores:  Poderán exercer a actividade todos os comerciantes e produtores apícolas que posúan a correspondente autorización municipal, nas condicións nela recollidas.

Postos:

· Dimensións máximas: 8 x 2 metros

· A estrutura debe ser metálica, facilmente desmontable e transportable, cunha cobertura de lona ou toldo impermeable no caso de que fose necesario.

· Debe ter unha altura mínima a contar dende o chan de 0,60m.

· Debe ter un receptáculo dentro do posto que poderá ser unha bolsa de lixo, para verter os residuos xerados pola actividade, para transportar ó finalizar o mercadillo, no colector municipal.

· Os postos deberán reunir boas condicións de hixiene e aseo.

Produtos:  Os artigos autorizados para a venda nos postos ambulantes son:

1- Alimentación: Froitas, hortalizas e verduras, patacas, queixos do pais e curados, ovos, embutidos, carnes curadas, produtos do forno ( pan, doces, biscoitos, empanadas, etc..) e churros.

2- Xeral: Textil e calzado.
3- Artesanía, bixutería, coiro, artigos de 2ª man.
4- De tempada: arbores frutais, plantas e flores.
Disposición adicional:
1ª
Quedan excluídos do ámbito desta ordenanza a regulación dos postos autorizados na vía pública de caracter fixo e estable, nos que se desenvolvan actividades comerciais de forma habitual e permanente mediante a oportuna concesión administrativa ( quioscos de prensa e similares ), que se rexerán polas súas normativas específicas”.

Punto Cuarto.- Declaración institucional sobre a Directiva da Unión Europea sobre a ampliación da xornada laboral máxima semanal.

Intervén o señor alcalde don Carlos Antonio Fernández Castro que di: “ Hai unha declaración institucional, sobre a que, se lles parece oportuno, abrimos unha quenda de intervencións. Ten a palabra o señor Fernández López”.
Intervén o voceiro do grupo municipal do BNG don Xosé Manuel Fernández López para dicir: “Na medida en que é unha declaración institucional que aúna as opinións dos tres grupos pouco máis hai que dicir. En todo caso, por parte do BNG recordar que nós presentamos a principios de xullo unha moción propia na que facíamos explicación da declaración desta Directiva da Unión Europea que fora aprobada o nove de xuño polo consello de ministros. 
É evidente que é un retroceso social que nos retrotrae case ao século IXI, e que todas as institucións que dalgún xeito representamos á cidadanía temos algo que dicir. Por iso propuxemos a moción. Despóis o PSOE presentou outra, con cuxa parte resolutiva estamos plenamente de acordo porque é igual, e o grupo popular presentou a súa proposta. Dicir que nós notamos en falta que o ministro de traballo español se ausentase da sesión no momento clave. No organismo onde se tomou a decisión, na reunión dos ministros de traballo dos 27, o ministro representante do estado español, o ministro de traballo, no momento da votación se ausentou. 
Non quedou reflectida claramente a posición do estado español ao respecto deste tema, senón que quedou na ambigüidade e na dúbida, aínda que posteriormente o grupo político que representa se manifestou en contra. Cremos que precisamente no momento clave debe quedar meridianamente claro cal é a posición do estado e abriuse unha dúbida que non favorece moito. Nada máis”.
Intervén o concelleiro do grupo municipal do Partido popular don José Pérez Bello para dicir: “ Vistas estas mocións do PSOE e do BNG, e estando de acordo no fondo,  lóxicamente, parecíanos mais oportuno facer unha declaración conxunta, porque así non había diferencias na forma, senón que era algo tal cual se chegou ao acordo. O grupo municipal popular, por tanto, votará afirmativamente a declaración institucional.
Intervén o voceiro do grupo municipal socialista don Francisco Villaverde Marcos para dicir: “ Nós, como xa dixo o representante do BNG tamén presentamos unha moción rexeitando á Directiva da Unión Europea. A ausencia do ministro de traballo na votación supoño que sería por aspectos anteriores, a postura do partido socialista estatal é contraria a esta proposta de modificación e por isto presentamos nós tamén a moción. Como hai coincidencia e na parte resolutiva coincidimos totalmente e ademáis demostra o talante de bo entendemento entre os tres grupos.” 
Intervén o señor alcalde don Carlos Antonio Fernández Castro que di: “ A declaración institucional acordada polos tres grupos na Comisión Informativa di así:

Declaración Institucional ante a decisión adoptada o pasado 9 de xuño en Luxemburgo polos ministros/as de traballo dos estados membros da Unión Europea.

A iniciativa mediante a directiva de Tempo de Traballo da posibilidade de aumentar a xornada de traballo vixente ata 60 horas en casos xerais e 65 para certos colectivos, vulnera claramente o dereito consagrado fai 91 anos pola OIT (Organización Internacional do Traballo).

A Corporación Municipal do Concello de Ames acorda por unanimidade:

1º.- Rexeitar a proposta de modificación da directiva sobre tempo de traballo realizada o pasado 9 de xuño pola maioría cualificada de ministros e ministras de traballo da Unión Europea.

2º.- Trasladar este acordo á Xunta de Galicia, ao goberno do Estado e ao Parlamento Europeo.

3º.- Instar á Xunta de Galicia e ao Goberno do Estado a que sigan defendendo a semana laboral vixente.”
Rematadas as intervencións, a corporación municipal do concello acorda por unanimidade aprobar a declaración institucional a que deu lectura o señor alcalde.

C) PARA CONTROL DO GOBERNO:

Punto Quinto.- Comparecencia do alcalde don Carlos Antonio Fernández Castro có obxecto de que responda as preguntas que se formulen sobre a situación acontecida o pasado mes de marzo na rúa Rueiro do noso concello e a súa evolución, formulada polo grupo municipal popular.
Intervén o señor alcalde don Carlos Antonio Fernández Castro que di: “ Como xa quedou dito no último pleno eu acepto as comparecencias que sexan solicitadas polos grupos da oposición e nese sentido me someto a este pleno. Toda vez que é o grupo popular o que me solicita esta comparecencia supoño que será o máis interesado en formular as preguntas oportunas, pero en calquera caso abrimos unha quenda de intervencións para quen desexe intervir ao respecto”.
Intervén o voceiro do grupo municipal do BNG don Xosé Manuel Fernández López para dicir: “ Nós tamén estamos interesados en ter información, se ben foron os compañeiros do partido popular quenes solicitaron esta comparecencia, a única pregunta que faríamos sería que se explicara cáles foron as medidas de seguimento que levou a concellería para garantir a seguridade da obra en todo momento e a que tivese as menores repercusións nos veciños”.

Intervén o concelleiro do grupo municipal popular don Ramón García Argibay para dicir:“ Esta comparecencia ven determinada polo accidente acaecido a madrugada do pasado día 26 de marzo na rúa Rueiro. A única intención do partido popular é coñecer ao detalle qué fallou, o porqué deste accidente, o seguimento nos días seguintes, Creo que esa é unha pretensión que debemos ter todos os veciños e todos os grupos políticos, que somos os seus representantes. ¿Cáles foron as actuacións por parte dos responsables do concello de cara a garantir a seguridade dos veciños e os seus fogares?. Pretendemos saber cáles foron as medidas adoptadas para garantir o desempeño normal da vida veciñal. 
Quizais alguén tente derivar esta comparecencia por outras vías, tache de extemporánea a nosa iniciativa ou tente manipular para distraer o auténtico obxectivo da nosa intención. Todo o mundo sabe que un accidente ten unha causa e que esa causa se debe investigar e coñecer para poñer os  medios para que  en situacións similares se acote a posibilidade de risco. ¿Por qué solicitamos a comparecencia? Porque cremos que nos plenos dos días 27 de marzo e 24 de abril o goberno non contestou as nosas preguntas ou as respostas non foron as máis axeitadas. Cremos tamén que o accidente tivo unha parte de apagón informativo, non saíu reflectido na páxina web, e a información que o grupo popular foi pedindo estivo sometida a –non quero usar a palabra censura- trabas. Como mostra podemos dicir que a última solicitude que o grupo popular presentou no rexistro xeral a este respecto ten data do 10 de xullo e ata hoxe non tivemos resposta verbal para o acceso ao expediente. 
Hoxe estivemos todo o día recompilando información para poder preparar esta comparecencia, e quero sinalar que ás veces parece que estamos a falar doutros tempos, porque a pesares de que estamos no século XXI non se nos deixou copiar esta documentación e tivemos que usar papel e bolígrafo. Ese é o sentir democrático do grupo de goberno, polo tanto se temos en conta que levamos tres meses sen incluír na orde do día as mocións que o partido popular presenta, as cousas xa nos empezan a encaixar. A primeira solicitude de comparecencia a incluímos no rexistro xeral o 12 de maio para solicitar do concelleiro de infraestruturas a información,  e se nos contestou no pleno dese mesmo mes que non era asunto da súa competencia, senón de urbanismo, polo tanto do señor alcalde. Constatamos que o día 29 de abril de 2008, con nº de rexistro de entrada 8073,  hai un escrito á atención de don Gustavo Nieto Santiago no que a empresa Espina & Delfín declina a responsabilidade en canto á situación das canalizacións de saneamento afectadas polo derrube. Textualmente dise nun parágrafo  “os tramos substituídos están en contrapendente,  provocando o estancamento das augas residuais, o que vai ocasionar formación de atascos debido á sedimentación de sólidos nos puntos baixos”. Nós estivemos revisando toda a documentación e, insistimos, os accidentes pasan e non hai que buscar interpretacións que non sexan nin máis nin menos as encamiñadas a saber qué foi o que pasou de cara a evitar situacións similares e sobre todo o seguimento que se fixo despois do accidente. Intuíamos que podería ser o concelleiro de infraestruturas e obras o encargado deste tema, pero a solicitude de comparecencia xa a fixemos tal e como nos indicou vostede, no rexistro de entrada, e un mes despois se produce. Nos encontramos cun escrito do día 14 de marzo, é dicir, doce días antes do desaloxo das vivendas polo derrube, que ten rexistro de entrada 5030, presentado polo presidente da comunidade de propietarios do edificio Caamaño, documento no que se avisa da posibilidade dun desplome na zona, comunicando ademáis que o terreo cedera entorno aos 5 centímetros na ubicación dunha tubería de gas natural. De feito, por un aviso a policía local procedeu a pechar a rúa Rueiro cun balado e  puxo un cartel que poñía algo así como rúa cortada. 
Resumindo, neste escrito tamén se solicitaba do concelleiro que se extremara a vixilancia, que á vista do estado dos garaxes, cheos de terra procedente das obras, se instara á construtora a correr cos gastos de limpeza e corrixira os defectos, que se informara dos prazos de execución do uso da rúa do Rueiro nos seus accesos, e cáles ían ser as actuacións por parte do concello en relación ao acontecido. Neste escrito tamén se advertía que se incluirían –leo textualmente de novo- “sendos escritos a ese concello manifestando las incomodidades que estamos sufriendo debidas fundamentalmente a los ruidos y vibraciones a todas horas provocadas por el acceso a la misma de camiones, grúas de gran tonelaje, etc...” Entón, a nós nos gustaría saber qué actuacións se fixeron dende o concello nese período dos doce días antes do desaloxo. Hai outro escrito, do día 7 de abril, do presidente da comunidade, presentado no rexistro de entrada, onde se avisa dunha serie de situacións e se reclama do amparo do concello. 
Con data 6 de xuño se rexistrou de saída con nº 7072 un escrito dirixido ao representante da cooperativa de vivendas que nos chamou a atención, probablemente sexa un erro, non imos buscar máis significado porque está encabezado polo alcalde e asinado pola secretaria, ao mellor tamén é normal neste caso, pero nos chama a atención. Neste escrito enviado á cooperativa dicía entre outras cousas que había irregularidades no balado, que ocupaba case a metade da rúa por amoreamento de materiais, que non se rematara o muro do soto, e,  co tempo transcorrido,  se advirte que a beirarrúa tampouco está reparada; advírtese tamén de que é necesario retirar o material das rúas e facer un balado fixo que sinalen os servizos técnicos do concello, e facer as proteccións necesarias para garantir que non se produzan riscos tanto para os vehículos como para as persoas, poñendo marquesiñas, viseiras e beirarrúas de madeira, tamén se di que na rúa do Rueiro deberán rematar xa o muro do soto, compactar o firme e rematar a beirarrúa. Di o escrito “non entendendo o retraso desta parte da obra que se deixe para mentres se sigue continuando co resto do edificio”. Esta xa era unha reivindicación dos veciños en escritos anteriores a éste. Tamén se fai consideración a un aviso legal da posibilidade de impoñer multas cohercitivas de 300 a 6.000 euros, e se incoa un expediente, concedendo audiencia tamén ao representante da cooperativa. Neste escrito non observamos prazos para o cumprimento das accións requiridas, por iso nos gustaría saber dos prazos, se é que os hai, e ante esta situación cáles destas actuacións están feitas e cáles pendentes de facer. Sabemos que a beirarrúa se rematou de arranxar onte, e nos gustaría saber en qué situación están as acometidas de gas que ían por baixo das beirarrúas, se están reparadas ou non. 
Por último, e tal e como figura no informe de Espina & Delfín, saber se está solucionado o tema das canalizacións de saneamento afectadas polo derrube, porque ese informe sinalaba que había un problema coas pendentes, como xa comentei antes, e que eles non se facían responsables das anomalías e das averías posibles. Basicamente é isto o que queremos saber, insistindo en que a nosa única intención é saber se os procedementos funcionaron e se as empresas ou a promotora que provocou –entre comillas- ese derrube, ten algún tipo de responsabilidade”.

Intervén o señor alcalde don Carlos Antonio Fernández Castro que di: “ Eu estou aquí para comparecer ante o pleno da corporación e dar todas as explicacións que estean ao meu alcance e das que teña coñecemento. Dicía vostede, poñendo a venda antes da ferida, que alguén podería falar de que se trata de algo extemporáneo . Eu xa non vou a cualificalo como extemporáneo pero si dicirlle que non me parece moi útil para a sociedade de Ames e nin sequera moi útil para os grupos municipais que compoñemos a corporación falar a día 31 de xullo do acontecido en marzo, sinceramente non parece operativo, sobre todo cando temos mecanismos que tiveran permitido con absoluta dilixencia e rapidez que o mesmo que estamos a facer hoxe o tiveramos feito inmediatamente despois dos acontecementos. 
Teñan en conta que a pesares de que sempre se di que os grupos da oposición están un pouco desarmados e faltos de recursos e de posibilidades de actuación, vostedes son un grupo que teñen a posibilidade de solicitar un pleno extraordinario cando estimen oportuno, caso no que esta alcaldía respondería coa convocatoria do mesmo sen ningún tipo de dúbida. Se hoxe estou aquí disposto a comparecer e dar explicacións con maior motivo e máis satisfacción o tería feito no mesmo mes de marzo se sei que é do seu interese, pero non manifestaron o seu interese ata o día 12 de maio facendo unha primeira solicitude que inda por riba era unha solicitude errada porque non teño eu a responsabilidade de que vostedes se equivoquen en quén é o responsable de dar estas explicacións. Dous meses despois do acontecido, reaccionaron vostedes con unha solicitude pedindo a comparecencia dun concelleiro que non era competente na materia. Vería vostede que hai incluso algún documento no expediente, asinado polo concelleiro en cuestión, dándolle traslado aos servizos técnicos de urbanismo precisamente dun dos informes de Espina y Delfín. Esta é unha nota interior do día 5 de abril de 2008 que vai da concellería de infraestruturas e obras, servizos básicos, parques e xardíns ao servizo de urbanismo,  que asinado polo concelleiro, di que “por consideralo da súa competencia achegamos informe emitido pola empresa concesionaria da subministración de auga, Espina y Delfín”, e recíbese por parte da arquitecta municipal o día 5 de abril, o mesmo día. Polo tanto era moi evidente e estaba moi claro que non era competencia do concelleiro de infraestruturas e obras, servizos básicos, parques e xardíns, xa que o derrube derivaba da concesión dunha licenza urbanística e da actuación nunha Área de Planeamento Específico, polo tanto dun desenvolvemento urbanístico en toda regra. Xa lle digo que non vou falar de extemporáneo, pero sinceramente eu, que sempre estou disposto a dar as explicacións que podo dar en cada momento, houbera estado moito máis satisfeito de comparecer diante do pleno no mes de marzo, porque estaríamos dando unha explicación máis útil á cidadanía, que agora, xa no mes de xullo, cando o edificio en cuestión ten xa botada a derradeira placa. Xa case nas canículas de agosto estamos a falar de acontecementos acaecidos no mes de marzo. Fago esta reflexión porque creo que corresponde facela. 
Teñen vostedes mecanismos moito máis áxiles para facelo e non sei a santo de qué agardaron ata o día 12 de maio para facer a primeira solicitude, e aínda así fixérona por un procedemento moitísimo máis lento, que nos leva a estar falando disto a día 31 de xullo. Pregunta qué fallou, pois fallou o terreo. Fallou o terreo nunha zona onde se tiñan feito estudos xeotécnicos da calidade do mesmo que non detectaron unha falla nese terreo ¿é a primeira vez que ocorre? Pois non. Ocorre non con excesiva frecuencia, pero o certo é que por desgraza ocorre algunha que outra vez. De feito, neste mesmo núcleo de Bertamiráns, preto do paseo fluvial, tivemos máis de media rúa desbancada hai un par de anos, aproximadamente, nun edificio que hoxe está rematado e entregándose. Dunha promotora que tivo a mala sorte de que o terreo fallara, porque cando fixo a escavación para facer o muro perimetral de peche do edificio foise media rúa, porque son terreos de mala calidade, e nalgún caso incluso de recheo. Naquel momento non houbo ningunha petición de información, os veciños desa rúa estiveron moito tempo cunha dirección única de circulación, estacionando só nunha banda desa rúa, e non houbo ningunha petición máis alá de que todos lamentáramos o acontecido. E tamén nos pasou algo semellante, nunha escavación de moita profundidade no límite do acceso ao polígono industrial do Milladoiro, onde houbo un derrube hai máis ou menos dous anos. Son situacións que se poden producir en calquera momento. Son accidentes ou incidentes nada desexables, e situacións nas que eu como alcalde e responsable directo de urbanismo incido moito, habida conta dalgunhas experiencias habidas, ante o departamento técnico de urbanismo para que se extralimiten as maiores garantías posibles nese sentido. Esta rúa foi analizada antes do derrube, hai informes no expediente dos equipos técnicos municipais onde propoñen unha serie de medidas correctoras, pero en ningún caso presupoñen que o derrube fose ter a magnitude que neste caso tivo. ¿Por qué se produciu? pois por ese mesmo motivo, unha falla no terreo, pouco compacto, que era de mala calidade e que non se detectara nos estudos xeotécnicos que son obrigados para dar as licenzas municipais e para elaborar os proxectos. ¿Qué medidas se tomaron? pois polos servizos técnicos municipais de urbanismo, en todo momento se estivo moi pendente da execución desas obras, de feito houbo que incidir no caso dunha grúa pluma de grande capacidade que se estaba a instalar, que tamén tivo unha situación parecida, houbo que inserir formigón para darlle á base máis solidez. Iso detectárono os servizos técnicos municipais de urbanismo, que obrigaron a facer a intervención de inmediato. As medidas que se tomaron foron as de seguimento, tanto polos servizos técnicos municipais de urbanismo, que o facía de forma reiterada e de forma continuada, como pola policía municipal, á cal alertamos, habida conta de que o servizo se estende durante máis horas que a xornada ordinaria do departamento de urbanismo que ven sendo de 8 a 3 no inverno e de 8 a 2 no verán. A policía local, enseguida que había algunha anomalía,  informaba, e así hai informes no expediente dirixidos aos servizos técnicos de urbanismo; e uns e outros, colaborando activamente, foron facendo as previsións do que podería acontecer. 
Dende logo, dende o goberno municipal, non houbo ningunha intención de ningún tipo de apagón informativo, de feito o expediente é voluminoso, ten fotografías de diferentes etapas, informes técnicos de diferentes etapas, e as actuacións que os técnicos  propuxeron á alcaldía en todo momento foron secundadas. Precisamente iso do que vostede fala de que hai unha notificación feita pola señora secretaria é do máis habitual, porque ao alcalde correspóndelle ditar os decretos, pero o traslado dos mesmos fainos a señora secretaria xeral. É o procedemento ordinario. Chócame que máis alá  dun ano despois das eleccións municipais a vostede ese procedemento lle resulte extraordinario, porque é o habital. De feito, seguramente vostedes terán recibido notificacións practicadas pola señora secretaria xeral en virtude de decretos desta alcaldía. É a fórmula normal e habitual. Se vostedes, coa desconfianza que teñen, empezan por pensar que iso non é normal, xa o procedemento se vicia por unha desconfianza esaxerada. 
Eu teño aquí todos eses documentos, e aquí están os decretos da alcaldía cos traslados que da logo a señora secretaria xeral, como lle corresponde, pois á policía local, á comunidade de propietarios interesada, aos executores da obra, aos promotores da mesma, etc... Polo tanto, saiban que iso, ademáis de ser o procedemento habitual, normal e corrente, de dar traslado por parte da señora secretaria, non pode deixar nin unha sombra de dúbida que faga parecer que algo se fixo fora da normalidade. Tal é así que estas notificacións da secretaria xeral empezan sempre cunha frase que di “ poño no seu coñecemento que polo señor alcalde no día da data ditouse orde de execución que copiada é do teor literal seguinte”. A continuación transcríbese íntegramente a resolución da alcaldía e a secretaria dalle traslado, neste caso que estou lendo , aos servizos técnicos de urbanismo, noutro caso a un representante da promotora na Praza da Maía, noutro caso, no mesmo documento, á policía local para que durante o tempo do seu traballo nas rondas que fan vaian vixiando o cumprimento destes decretos. Todas as actuacións que se fixeron foron as que os servizos técnicos municipais de urbanismo ou no seu caso a concesionaria Espina & Delfín foron propoñendo. Ao alcalde correspóndelle tomar as decisións de facer os decretos oportunos. Hai un decreto, que verían vostedes no expediente, incoando un procedemento sancionador, cunha multa, non sei se tiveron oportunidade de velo. O que se fixo foi ditar un decreto reiterando a orde de execución dada por esta alcaldía pola cal ordenábase á cooperativa de vivendas a que procedese á retirada dos materiais de obra amoreados da vía pública, ante unha primeira reiteración de incumprimento de prazo ordenado pola lexislación vixente. É un decreto que reitera a orde de execución ditada pola alcaldía pola que se instaba á cooperativa de vivendas a que procedese á retirada dos materiais de obra da vía pública deixando libres as beirarrúas, cousa que logo fixeron, pero unha vez que incumpriron o prazo regulamentado pola lexislación vixente, acordei impoñerlle á cooperativa de vivendas B2, representada por unha persoa en particular, unha multa coercitiva por importe de 600 euros que debería ser ingresada no servizo de recadación deste concello. O terceiro era apercibir á mesma de que de non ser obedecida a orde de execución, a imposición da sanción se reiteraría ata lograr a execución do ordenado, agás que o concello optase no seu momento pola execución subsidiaria. Como consecuencia desta imposición de sanción de 600 euros, as antigas 100.000 pts, a propia empresa respostou retirando os materiais, que nese momento eran o motivo deste expediente, polo cal non foi preciso reiterar esa multa. Démoslle traslado desta resolución ao servizo de recadación municipal para a execución desta multa no prazo legal, e pola vía de constrinximento se este prazo non fora respectado e se participou a resolución ao interesado, facéndolle saber que contra a resolución, por ser firme en vía administrativa, podería interpoñer recurso contencioso-administrativo. Evidentemente, os recursos legais que da a lexislación vixente para a defensa dos particulares e para a non indefensión hainos que notificar. En todo caso, o que lle podo dicir, é que dende esta alcaldía, tendo tamén en consideración algunhas cuestións ás que me vou referir seguidamente, que non sempre nos garanten estar en posesión absoluta da posibilidade de sancionar e da posibilidade absoluta de intervir, e agora lle explicarei o porqué, fixemos todo o contundentemente posible. 
Non hai, e terían oportunidade de velo, neste expediente, nin unha sola proposta do departamento de urbanismo e dos servizos de disciplina urbanística, que fose rexeitada por este alcalde, entre outras cousas porque eu acato sempre as informacións técnicas que me dan os responsables e tamén os procedementos sancionadores que corresponden no seu caso. É máis, pódolle garantir que para non ter subxectivismo de ningún tipo –sábeno perfectamente quenes están a diario ao meu arredor- primeiro asino e despois miro a quén vai dirixido, porque eu teño confianza no departamento de urbanismo e nos nosos técnicos, e sei que cando eles me din que hai que impoñer  unha multa de 600 euros é porque eles están absolutamente convencidos de que ten que ser así. E tamén sei que se me paro a ler o nome do destinatario antes de asinar podería caer nalgún momento na tentación de pensar “mira quen é... é mellor falar...”, e para evitar ese tipo de actuacións, primeiro asino e a continuación miro a quén vai dirixido, porque tamén sei que o habitual é que acto seguido veñen a reclamarme a min, e polo tanto debo saber qué é o que asinei. O que si que garanto é que non hai nin unha sola proposta nin unha sola medida que o departamento de urbanismo, os técnicos competentes desta casa, formulase que non fose atendida de inmediato. É máis, hai instrucións miñas de que todos os temas   de disciplina urbanística non entren no circuíto normal de firmas, polo cal me chega o libro de firmas ao remate de cada día, senón que a persoa encargada actualmente da disciplina urbanística sabe que me debe interromper alí onde estea e no momento que sexa para asinarlle de inmediato un decreto de paralización  ou un decreto de sanción, entre outras cousas porque levo nisto o tempo suficiente como para saber que se entramos no circuíto normal da administración, como estas cousas se producen ás veces, e sobre todo cando se trata de particulares, próximas á fin de semana ou a unha ponte ou festivo, se eu non asino de inmediato o decreto e este non se notifica enseguida, córrese o risco de que o luns ou despois dunha ponte, cando cheguemos ao concello e eu asine o decreto de paralización, se é unha obra pequena, xa estea completamente rematada. Por iso, todos os temas de disciplina urbanística asínanse  no momento, e a continuación de asinados por mín como alcalde pasan á secretaría xeral para o seu inmediato traslado, de tal forma que cando isto ocorre no borde dunha xornada laboral ordinaria, ou ben lle pedimos ao notificador do concello que o faga inmediatamente pola tarde e moitas veces así o fai, ou senón chamamos á policía local para que vaia de inmediato a formular a notificación. 
Con esa mesma filosofía actuamos neste caso que nos ocupa, agora ben, nós tamén temos que ser conscientes e coñecer a normativa e lexislación, e, do mesmo xeito que as miñas instrucións son  claras, precisas e concisas en canto a que temos que actuar con absoluta contundencia, tamén son moi claras e concisas no senso de que non podemos dar ningún “patinazo”, porque o peor que lle pode pasar a unha administración pública é “patinar” nunha destas cuestións, do cal un nunca está libre ao 100%, pero debe evitalo, cando se sabe que se é  candidato a poder dar ese patinazo. E nese senso téñolle que dar unha explicación que se a tiveran pedido no departamento de urbanismo puidéronlla ter dado os técnicos, porque é unha cuestión estritamente técnica. Evidentemente, ten unhas consecuencias prácticas, pero é unha cuestión absolutamente técnica. Trátase de que no Plan xeral de ordenación municipal do ano 2002 hai unha delimitación do que é a área de planeamento específico PB-701, e na rúa á que nos referimos, a delimitación desta área de planeamento específico chega practicamente –aínda que non en liña regular- á liña da edificación existente onde houbo que desaloxar ese edificio. Neste momento está colgado na rede e é de libre acceso, así que pódeno comprobar. ¿Qué quere dicir isto? que cando  a empresa promotora actúa practicamente ata a fachada do edificio de enfronte está actuando dentro do seu ámbito de actuación. Evidentemente iso non xustifica que se desprendan as terras, pero sí xustifica que a nosa actuación nese caso ten unhas limitacións claras, porque están actuando dentro do seu ámbito, do ámbito de actuación que lle corresponde a esta área de planeamento específico. Por iso observaría vostede no expediente que puidemos actuar mesmo con máis contundencia cando amoreaban materiais na Travesía da Peregrina que cando se desprenderon os terreos nesta zona, porque mentres que os terreos desprendidos están totalmente no seu ámbito de actuación, por aquí sí que sen embargo se limita a beirarrúa ao ámbito desta área de planeamento específico. 
Por iso a mín, que me gusta ser moi duro e moi contundente nestas cousas, o primeiro que fago é ter a cabeza fría e aconsellarme ademais polos técnicos municipais, e dicir que é o que podemos facer con plena seguridade xurídica, porque tamén é certo que esa rúa non era tal, era unha pista da antiga parcelaria, unha pista moi estreita que cando se fixo o edificio de enfronte e por unha negociación feita dende este concello cos antigos propietarios, a familia Alvardonedo, conseguimos que nos permitiran ocupar –previa acta de ocupación e de medición dos terreos- e insinuar unha estrada máis ancha do que antes era aquela pista. Polo tanto, aínda que visualmente tíñamos o que aparentaba unha rúa, estabamos actuando dentro do ámbito desta área de planeamento específico, o que non quita para que os terreos e o ámbito non estean dentro da súa capacidade de actuación. Isto xustifica que moitas veces non puideramos ser moito máis contundentes tamén coa empresa, e a empresa sabe perfectamente, porque son xente que coñece de técnica urbanística, que eles en todo momento estaban actuando dentro do seu ámbito, agás  cando se desprendeu a beirarrúa, que entón si que tiveron que actuar, para responder dos danos causados, fóra do seu ámbito, que é o da beirarrúa pegada ao edificio. 
Por iso creo que todas estas explicacións que lles estou dando llas tería dado dunha forma máis directa naqueles mesmos días. Non o tentaron sequera. Eu agradeceríallo, claro, sen tanta audiencia coma hoxe e sen medios de comunicación, pero no meu despacho, nesta sala ou onde fose menester, naqueles mesmos días eu, como responsable da área se mo tiveran pedido, con toda tranquilidade e naturalidade lles diría exactamente o mesmo que lles estou dicindo a día de hoxe, agás o que pasou despois. 
Estamos construíndo unha cidade, tanto aquí coma no Milladoiro, o que conleva unha serie de problemas. De todos  modos e como resumo e remate, direilles que non atopo ningún tipo de anomalía no funcionamento dos servizos públicos municipais. En canto houbo unha incidencia –e teñen vostedes aí os partes da policía local- intervíu, chamóu aos bombeiros de Santiago, desaloxou o edificio por precaución e comunicou o acontecido ás autoridades locais. Eu teño aquí todo o expediente, con fotografías, escritos da comunidade de veciños, da promotora e dos técnicos municipais. Podería darse a circunstancia de que os servizos técnicos municipais estivesen despistados ou non prestaran a atención suficiente a un asunto coma este, pero non é o caso. 
Evidentemente, todos temos que lamentar os incordios e incomodidades que supón. Eu díxeno naquel momento cando me preguntaron nos medios de comunicación, que sempre era de lamentar, dende logo póñome na pel das persoas que son chamadas de madrugada pola policía local para desaloxar un edificio. A mín ocorreume iso unha vez cando vivía en Santiago e constato que non é unha situación nada agradable, pero tamén temos que dicir unha cousa, que cando sucedeu isto os servizos municipais funcionaron oportunamente. A policía local estivo dende o primeiro momento. A policía local chamou aos servizos de gas, aos bombeiros e a Espina & Delfín, actuaron convenientemente, con precaución, aínda que os técnicos din que o risco de gas non é tan grave senón máis que nada aparatoso, polo que puidera ser, a policía local obrou coherentemente e correctamente desaloxando o edificio, e polo tanto, aínda lamentando agora, a 31 de xullo, o acontecido en marzo, tampouco temos grandes solucións ¿extremar a vixiancia no futuro?  Sempre, por definición, porque os servizos técnicos municipais teñen por definición que extremar a vixiancia e a cautela e sopesar as posibilidades de desprendementos. Pero accidentes e desprendementos producíronse sempre e sempre se producirán. Eu recordo, na etapa dos últimos 5 anos, eses dous tan chamativos, en Bertamiráns a carón do río e no Milladoiro na subida do polígono industrial. Non é nada agradable e pon a un moi en tensión, sobre todo se o desprendemento puidera continuar avanzando. No caso do Milladoiro perdéramos un carril de circulación completo e tiveramos que vallar a zona para ter unha banda de seguridade a maiores. 
Evidentemente, teñen que entender que nin para quen goberna nin para a oposición, nin para os usuarios, nin para os propietarios, nin para os promotores, nin por suposto para os arquitectos responsables é agradable. Polo tanto celebro que ningún grupo o considere froito da mala actuación dos servizos públicos, e en calquera caso e como non pode ser doutro xeito, se teñen algunha proposta concreta ao respecto para agora ou para o futuro de melloras ou reflexións concretas, estou disposto a escoitar as súas propostas e trasladareillas aos servizos técnicos municipais. Pero insisto en que estas situacións, por moito interese que poñamos, sempre supoñen un risco, e por desgraza non serán as últimas, para o noso desacougo. Creo que con isto debinlle dar máis ou menos resposta a todas as cuestións plantexadas, pero en todo caso, existe unha segunda quenda de intervencións”.

Intervén co permiso da presidencia o concelleiro do grupo municipal popular don Ramón García Argibay para dicir:“ Só precisar unhas cuestións. Primeiro, precisar que ese documento coercitivo dos 600 euros nós non o víramos, porque  repito que o acceso á documentación o tivemos hoxe á mañá, e non digo que non estivera, senón que non o vimos no expediente. 
En canto a que levamos un ano de concelleiros e deberíamos coñecer os procedementos, simplemente dixen que me chamou a atención que había un documento idéntico no expediente, e se está en urbanismo se pode ver,  sen firma e sen data, por iso me chamou a atención ¿por qué había un documento exactamente igual, coas mesmas copiar e pegar e ao pé estaba o seu nome sen firma e sen data e o que sí está firmado o está pola secretaria?. 
En canto ao tema de non ter solicitado pleno extraordinario foi porque nós, cando sucedeu isto estábamos esperando datos, porque non nos gusta falar sen ter datos suficientes, e había que dar un tempo prudencial para que non se puidera dicir que o PP está aproveitando que o Pisuerga pasa por Valladolid.  Esperamos, fixémoslle preguntas no mes de marzo e no mes de abril, e como ocorre con outras moitas preguntas non tiveron resposta, entón foi cando pedimos a comparecencia. En calquera caso, pode aceptar ese erro cometido por nós de solicitarlle explicación ao concelleiro de infraestructuras e obras, pero tamén é certo que se vostede tivera intención de dar máis explicacións, no apartado de rogos e preguntas dos plenos o podería ter feito e non foi así”. 
Intervén o señor alcalde don Carlos Antonio Fernández Castro que di: “ Como é unha cuestión de procedemento e debe quedar perfectamente clara, no departamento de disciplina urbanística elaborase un texto dun decreto que vai encabezado co meu nome e di Carlos Antonio Fernández Castro, alcalde do concello de Ames, á vista dos seguintes feitos, e desglosa unha serie de cuestións e remata cunha resolución, que neste caso son varios puntos. Ese decreto, elaborado en primeira instancia, non leva número de decreto e non está asinado por min,  aínda. Con ese boceto se chama a secretaría dende cada un dos diferentes departamentos, neste caso falamos de urbanismo, pero podía ser intervención ou servizos sociais, e pídeselle á señora secretaria que de acordo co libro de decretos da alcaldía lle asigne número.  Nese momento ven á miña firma; por iso no expediente pode haber un exemplar de decreto sen asinar, pero o decreto definitivo está asinado, porque ademáis está nos libros dos que vimos de dar conta no punto nº 1 desta convocatoria. A partires de aí, darlle traslado do mesmo aos seus destinatarios, faino sempre a secretaria xeral do concello, comezando poño no seu coñecemento que polo señor alcalde no día da data ditouse orde de execución ou decreto, e aí transcríbese en corta e pega. Pero o decreto que da orixe a todo isto é o asinado por mín, e non pola secretaria, a cal, en base a éste e transcribíndoo literalmente, dálle traslado aos seus destinatarios. Como é un tema de procedemento moi elemental non quero que quede a máis mínima sombra de dúbida de que puideramos estar facendo algo extraordinario ou anormal”.

Intervén o concelleiro do grupo municipal popular don Ramón García Argibay para dicir:“ Permítame un pequeno inciso. Eu non dixen iso, só que me chamou a atención que houbera un documento exactamente igual e co mesmo texto sen firmar por vostede e sen data”.

Intervén o señor alcalde don Carlos Antonio Fernández Castro que di: “  Hai unha diferenza, que é que o meu empeza co título “orde de execución por motivos de seguridade, salubridade e ornato público”.  O que fai a señora secretaria, antes diso pon unha coletilla que di poño no seu coñecemento que polo señor alcalde no día da data ditouse orde de execución que copiada é do teor literal seguinte, e a continuación se transcribe; polo tanto hai absoluta normalidade no funcionamento. Á secretaria lle corresponde dar traslado dos decretos, e vería vostede ademáis no expediente que aparece tamén o “recibín” das persoas que son notificadas. Así está tamén a multa que antes lles refería, neste caso asinada polo axente 102002, saben vostedes que os policías locais non se identifican polo seu nome e apelidos senón polo número profesional e logo está notificada tamén a Tribugest o día 26 do 6 do 2008. E ten o recibín de Tribugest co seu carimbo, de modo que esta multa está tramitada xa á empresa de recadación, de tal xeito que xa entrou no circuíto de cobro obrigatorio e se non o fan en prazo voluntario pasaría ao procedemento de constrinximento. 
Eu dínlle moitas voltas ao expediente, busquei todas as posibilidades que tíñamos de actuar coa contundencia debida e creo que os servizos municipais funcionaron razoablemente ben. Nunca nos podería denunciar ninguén nin sancionar porque os servizos municipais non funcionaran adecuadamente. Todo o demáis son as típicas consideracións de qué lamentable, qué molestias produciu, etc., que eu son o primeiro en lamentar, pero son accidentes e ocorren. 
Do acceso que vostedes teñen á documentación, entendo que non debería ter razóns para queixarse porque neste concello se está dando acceso á documentación. Cousa diferente son as copias que poidan pedir, porque algunhas teñen datos privados e pedimos un informe sobre a lei orgánica de protección de datos para saber ata qué punto o concello pode dar documentos sobre terceiros que entran no rexistro municipal. Teña en conta que aquí manexamos escritos de todo tipo, como os de  persoas que nos manifestan a súa situación económica ou social precaria, e temos advertencia en materias concretas de que non podemos facilitar fotocopias de calquera tipo de expediente. Pero eu, cada vez que vexo cómo funcionan outros concellos non sinto vergonza ningunha do funcionamento que temos aquí en canto ao acceso á documentación, porque continuamente estou ditando resolucións de acceso, coa única advertencia de que se faga nos momentos en que nos departamentos respectivos non se entorpeza o funcionamento do traballo nin a atención ao público. E se nalgún momento puntual que podan ter unha dificultade, diríxanse a esta alcaldía, que non me gustaría facerlles pasar o que pasei eu durante 16 anos”.
Non habendo máis intervencións dáse por rematada a comparecencia pasando ao punto seguinte da orde do día. 
Punto Sexto.- Mocións:
Intervén o señor alcalde don Carlos Antonio Fernández Castro que di: “ Unha vez refundidas as dúas mocións que había sobre o asunto da Directiva Europea, non hai ningunha moción presentada polo cauce ordinario que forme parte da orde do día. 
Había dúas mocións do grupo municipal popular que non foron rexeitadas, senón que foron trasladadas á Comisión de obras que creamos neste mesmo pleno. Nese senso dicirlles que a intención desta alcaldía non é que non se traten esas mocións, senón que, toda vez que no pleno do día 25 de outubro de 2007 aprobamos por unanimidade unha moción na que se di que “a Comisión informativa permanente de urbanismo, vivenda, planificación, infraestruturas e obras públicas, con representación dos tres grupos municipais, se reúna para estudar e seleccionar os proxectos que se proporán para o POS 2008, así como a elaboración dun plan de infraestruturas e actuacións municipais”, non ten ningún sentido que agora cada un dos grupos nos adiquemos a propoñer obras soltas que non pasen por esta comisión, de tal xeito que as súas mocións, lonxe de ser rexeitadas, teñen un escrito que esta alcaldía dirixiu ao presidente desa comisión para que procedera á convocatoria dunha sesión e se incorporen as dúas mocións como asuntos para tratar na comisión, que ten que delimitar qué obras se fan. Non é razoable que acordemos que todas as obras pasen por unha comisión e agora veñamos apuntándonos un solto de facer beirarrúas neste sitio ou naquel outro. O razonable será que esas e as que propoñen os demáis vaian esa comisión, e a continuación, ditaminadas, veñan ao pleno. 
Polo tanto, non se lles está coartando en absoluto ningunha das posibilidades, simplemente se trata de cumprir co procedemento estipulado, de modo que esas dúas mocións están trasladadas a esa comisión, que se convocará oportunamente, para que, cos informes técnicos e co dictame, podamos resolver, e traelas a un próximo pleno”. 
Intervén a concelleira do grupo municipal do BNG dona Olaia Alvite del Río para dicir: “Nós queremos presentar unha moción por urxencia”.

Intervén o señor alcalde don Carlos Antonio Fernández Castro que di: “ Ten vostede a palabra, en primeiro lugar para xustificar a urxencia, e a continuación, no caso de ser aprobada a urxencia, someteríamos a deliberación o contido da moción”.
Intervén a concelleira do grupo municipal do BNG dona Olaia Alvite del Río para dicir: “É unha moción xa coñecida, que quedou sen tratar no anterior pleno e presentamos pola vía de urxencia. Trátase da habilitación de dúas parcelas como aparcadoiros provisionais, unha no Milladoiro e outra en Bertamiráns, e a xustificación da urxencia é dicir que no anterior pleno ordinario de xuño vostede se comprometeu a que esta moción viría na orde do día”.
Intervén o señor alcalde don Carlos Antonio Fernández Castro que di: “Perdón, na acta di “nun próximo pleno”.

Intervén a concelleira do grupo municipal do BNG dona Olaia Alvite del Río para dicir: “ A resposta é ao noso voceiro, que pedía que se garantise que esta moción viría no próximo pleno a finais de xullo”.
Intervén o señor alcalde don Carlos Antonio Fernández Castro que di: “ Pero iso é unha petición. Vostede lea por favor na acta, senón pedireille á secretaria que o faga, onde está a miña contestación, que di que despois de enviada á comisión oportuna e despois de informada convenientemente eu comprométome a traela a un próximo pleno”.

Intervén a concelleira do grupo municipal do BNG dona Olaia Alvite del Río para dicir: “ A acta está aquí, a intervención do voceiro está na páxina 29”.

Intervén o señor alcalde don Carlos Antonio Fernández Castro que di: “ É o que di na acta, que en todo caso comprométome a que veña a pleno, pero se tomamos un acordo ilegal non o vou executar”.

Intervén a concelleira do grupo municipal do BNG dona Olaia Alvite del Río para dicir: “ independentemete nós presentamos as mocións no prazo ordinario e legal e se non se nos traen a pleno, a única alternativa que nos queda é esta vía. Ésta é entón a nosa argumentación para solicitar que se vote a urxencia desta moción”.

Intervén o señor alcalde don Carlos Antonio Fernández Castro que di: “ Voulles facer unha consideración ao respecto, que é que tanto no pleno anterior coma neste, eu sempre fixen o cálculo da aritmética municipal, polo cal é posible que a suma dos votos favorables do grupo municipal do BNG máis os votos favorables do grupo municipal do partido popular poidan conseguir que se inclúa pola vía de urxencia esta moción, evidentemente nós non imos votar a favor. 
En todo caso, como non é unha moción que poida ser ditaminada directamente polo pleno, non será executada. Como llo dixen a vez anterior dígollo agora. E tamén lle digo que este non é un comportamento en absoluto antidemocrático, é o mesmo comportamento que onte mesmo, no pleno do concello de Teo levou adiante o señor alcalde, porque está inspirado igual que eu na lexislación vixente, e non é posible nin coherente, cando o grupo de goberno ten que facer calquera plan de obras e servizos que se diga que se ten que facer nunha comisión con debate de todos os grupos e coa presenza dos tres grupos, e logo veñamos cun goteo de obras que supoñen investimentos e decisións importantes para este concello, e que non se aplique a mesma medida. 
Polo tanto, baseados e fundamentados na lei, xa lle anticipo que como alcalde non executarei esa moción aínda que por aritmética municipal consigan levala adiante pola vía de urxencia, e digo máis, políticamente é unha grandísima incoherencia co que acordamos unánimemente no pleno do mes de outubro, e non se poden tomar as decisións para cercenar ao grupo de goberno e logo, cando interesa, “calzarlle” mocións pola vía da aritmética municipal. Pero como non sería a primeira vez son vostedes tan libres de facelo como eu de non tomala en consideración. Sometemos a votación a urxencia desta moción”. 
Cos votos a favor do grupo municipal do BNG e do grupo municipal popular e os votos en contra do grupo municipal do partido socialista, queda aprobada a urxencia desta moción. Ten a palabra para defender o contido da moción don Xosé Manuel Fernández López”.
Intervén o voceiro do grupo municipal do BNG don Xosé Manuel Fernández López para dicir: “ A moción xa é coñecida. O que son descoñecidas son as argumentacións novas que dun pleno a outro a alcaldía descubre. Necesita un mes para descubrir novos argumentos. 
No anterior pleno recorríase aos informes técnicos, os cales non se pediran daquela, nin se pediron durante este mes, é dicir, mentíase naquel pleno e míntese agora, e agora acúsasenos de incoherencia política. Incoherencia política é botar cinco anos traendo todas as mocións que os grupos políticos presentaban aquí a pleno sen ser necesario que viñeran pola vía de urxencia, e que agora, no primeiro ano de mandato deste goberno, en minoría, por moito que lle doa, se traían todas as mocións a pleno, e agora se cambia de comportamento político. Iso sí que é unha forte incoherencia política e non presentan mocións como éstas e moitas outras que se viñeran presentando e discutindo, porque o outro día cando se tratou a moción do centro sociocultural de Ortoño, o argumento xa non era que había un plan de obras, parece ser que ese argumento se descubriu neste último mes, porque vostedes se esqueceron da comisión dende o mes de outubro, cando ata o de agora tratamos todas as cuestións de obras nosas, do PP e súas sen reunir esa famosa comisión. Reúnense as comisións informativas, pero non esa, que era para planificar un plan de obras. Iso sí que é incoherencia e non o feito de presentar unha moción que o que intenta é aportar dúas propostas para solucionar un problema de aparcamentos dende o noso punto de vista. Pódese concordar ou non coa proposta, pero non dicir que é unha grave incoherencia política. 
Un pouco de seriedade e respecto aos que estamos aquí presentes. Entendemos que hai uns problemas de aparcamento, máis nun lado que no outro, cremos que no Milladoiro é maior, e que é necesario buscar solucións, polo menos solucións provisionais. Efectivamente, as propostas que facemos nós non son definitivas, porque propostas definitivas hai outras que xa están sobre a mesa e pendentes de ser xestionadas, coma o famoso aparcamento subterráneo do Milladoiro, pero hai dúas parcelas que a pouco que se traballen, en concreto a parcela municipal adicada ao novo concello, aquí en Bertamiráns, é unha parcela de equipamento, no S-15, diante do Centro de Saúde, que se poden reconverter en aparcadoiros provisionais, o mesmo que se fixo hai cinco ou seis anos na parte posterior da rúa Alcalde Lorenzo, é o mesmo mecanismo, dáme a impresión de estar vivindo a mesma situación que vivín hai varios anos, o que pasa é que daquela estabamos os dous no banco da oposición e non no banco do goberno e daquela coincidíamos, non coincidían os compañeiros do pp, que argumentaban o que vostede argumenta agora: “que non era necesario”, de feito houbo que discutir a urxencia, vostede e máis eu votamos a favor da urxencia, o grupo popular, que tiña maioría daquela, votou en contra da urxencia e non se puido tratar a moción. Esa é a historia. Daquela vostedes e máis nós votamos a favor da urxencia porque eramos do criterio de que se tiñan que tratar todas as mocións en pleno e se non incluíamolas por urxencia, e agora resulta que tornaron as cousas e agora vostede nos di que non se pode tratar a moción. A primeira vez porque se necesitaban informes técnicos, que durante este mes se puideron  ter pedido e non se pediron”.
Intervén o señor alcalde don Carlos Antonio Fernández Castro que di: “ ¿E vostede cómo o sabe?”

Intervén o voceiro do grupo municipal do BNG don Xosé Manuel Fernández López para dicir: “ Porque como xa dixo o seu voceiro algunha vez, creo que na radio, parece que nos informan  de todos os lados, neste concello. Era máis fácil e máis coherente dicir non se poden facer as cousas por isto, ou sí se farán, pero dentro de cinco meses, é dicir, usar argumentos máis normais. Se nos di, por exemplo, que custa moito diñeiro, teríamos que nos conformar ou dicir que se metan os cartos aí, porque é unha prioridade, pero os seus argumentos son contraditorios. Este é o contido da moción, e pedimos que se execute nun período de tempo razoable”.
Intervén o concelleiro do grupo municipal popular don Ramón García Argibay para dicir:“ A nós tamén nos chama a atención que non se traian as mocións á pleno e que se poñan escusas. Levamos tres meses sen que se traian a pleno as mocións do partido popular. Pódense aprobar ou non, executar unha vez que se aproban ou non, pero o que non nos parece ben é que levamos coa actitude de tapar a boca á oposición e en concreto ao pp hai tempo. Me explico, hai cinco mocións presentadas e ningunha levada á orde do día. Xa sabemos que é vostede quen confecciona a orde do día, pero ata hai tres meses traía todas as mocións a pleno, co cal é un cambio estratéxico de política que saberá vostede a qué obedece, e o mesmo está pasando co acceso á documentación. Hoxe, concretamente, no acceso ao expediente do punto anterior,  o permiso foi verbal e a última hora, e despois de insistir moitos días, e tras un escrito presentado dende xullo, cando sabemos que a lexislación di que por silencio administrativo xa se podería consultar a documentación. Pero logo chegamos aos departamentos e nos din que non podemos porque non está autorizado polo alcalde”.
Intervén o señor alcalde don Carlos Antonio Fernández Castro que di: “ Non se saben manexar vostedes no concello”.
Intervén o concelleiro do grupo municipal popular don Ramón García Argibay para dicir:“ Non, señor. O que pasa é que nós non queremos chegar a un departamento e discutir cun funcionario, porque non é a persoa coa que hai que discutir. Se vostede tivera a actitude que tivo nos primeiros meses sí, pero cambiou de estratexia clarísimamente nos tres últimos meses, tanto no acceso á documentación como nas mocións. 
Nós podemos ter traído as cinco mocións que están pendentes por vía de urxencia, pero cremos que a urxencia é para as cousas urxentes. Dende hai tres meses vostede ten unha dobre linguaxe. Estamos convencidos de que é unha estratexia política, e o mesmo ocorre cos rogos e preguntas, que temos feitos máis de 100 rogos e preguntas sen contestar a maior parte. 
En canto á moción, evidentemente fan falta aparcamentos, tanto en Bertamiráns coma no Milladoiro. O ideal sería sentarse a negociar cómo afrontar este tema, porque en Ames a proporción de vehículos-aparcamentos sí que está baixando, son moitos os vehículos e haberá que sentarse en serio a tratar este asunto. Se non resulta moi custoso de arranxar, podería ser unha solución provisional. Esta é a nosa postura en canto ao contido desta moción en particular, que como solución temporal podería ser axeitado, sempre entrecomillando polo custo que podería ter, que evidentemente descoñecemos”. 
Intervén o señor alcalde don Carlos Antonio Fernández Castro que di: “ Vostede fala de sentarse de forma seria e rigorosa, pois iso é o que pretende o grupo socialista. 
Están propoñendo dúas zonas de aparcamento sen ter as garantías xurídicas de poder obrar nelas para ese uso, e sen coñecer os custos que esa operación podería ter. Eu comprometinme a levalo a pleno unha vez feitos os informes técnicos e xurídicos e coñezamos de qué estamos a falar. Xa o dixen por activa e por pasiva, no caso da parcela destinada á futura casa consistorial temos plena coincidencia na intención de facelo, e de feito hai un planito feito pola arquitecta municipal dende hai máis de dous meses, pero que hai que completar, porque unha cousa é debuxar a distribución para saber se entran un número de vehículos e outra saber se esta parcela de equipamento público é compatible con ese uso, aínda que sexa provisional. 
Tamén hai que saber que hai unha casa en pé case no medio e medio da parcela, cuxo derrube está sometido a un convenio asinado no seu día. E estamos discutindo co promotor, que dende o noso punto de vista é quen ten que derrubala, e él di que non lle corresponde, porque no texto do convenio dise algo así como que se procederá ao seu derrubamento pero non di por parte de quén, e estamos en plena discusión. A pesares de que coincidimos plenamente na idea de chegar a construir aí un parking, de momento non temos a garantía de poder facelo. 
Respecto da parcela do Milladoiro, estamos a falar dunha parcela do sector S-15 Travesía do Porto Sur, que ten aprobado inicialmente o proxecto de urbanización, pero só inicialmente, non definitivamente. De tal xeito que alí onde está a pancarta do BNG debe haber un desnivel de 2 ou 3 metros de altura respecto do nivel asfaltado da rúa, e para facer o parking nese sitio tería que acometer o concello un movemento de terras cun prezo desorbitado, cando iso, en canto estea aprobado definitivamente o proxecto de urbanización é obriga das empresas promotoras. Falamos dunha parcela que está inscrita no rexistro da propiedade, pero non definida xeométricamente no lugar. Vostedes queren tomar o acordo de que se faga alí xa un aparcadoiro e que acometa o concello o movemento de terra necesario para nivelar por toda a superficie, e calculen os metros cúbicos que supón, e iso queren que o faga o concello, para un aparcadoiro provisional e que pode durar só uns meses,  porque esa é unha parcela de dotación que lle temos ofrecida á Vicepresidencia da Xunta para facer alí un centro da terceira idade.  Pois este grupo municipal non vai votar a favor, porque están tomando unha resolución absolutamente descabellada e sen coñecer os custos. Se isto se analiza nunha comisión, coma nós dicimos, co informe técnico e xurídico, e as xestións necesarias no caso de derrube da casa, cando o teñamos rematado, sería desexable, sobre todo no caso de Bertamiráns, adoptar ese acordo. 
Neste momento hai inconvenientes legais e non poderíamos meter as máquinas, e o señor xuíz de instrución  nº 1 de Santiago nos chamaría a capítulo de inmediato. Así que non o imos executar, tomen vostedes a decisión que tomen coa matemática a favor, porque automaticamente terei enriba da mesa os informes que indiquen que este pleno toma unha decisión claramente infundada e mesmo ilegal. E por iso, para evitar esa situación, non veu á orde do día esta moción. Agora ben, vostedes queren derrotar ao grupo de goberno, en minoría, como sempre apunta o señor Fernández López, pois saiban que somos plenamente conscientes de que gobernamos en minoría, pero procuramos gobernar coa razón e a sensatez. Cando gobernábamos en coalición estas cousas non se terían feito nin traído a pleno, porque estudiábamos as cousas con antelación, como facemos agora en minoría. ¿Mañá podemos derrubar a casa de Barbazán? esa é a pregunta. 
En canto ao Milladoiro, son aproximadamente 10.000 metros cúbicos de movemento de terras ¿para facer un aparcadoiro que non sabemos o que vai durar? porque estamos pendentes de asinar a licitación da galescola, e no mesmo paquete tento meter o centro de día da terceira idade no Milladoiro, ¿iso é serio e rigoroso?. 
Hai un plan xeral que clasificou o solo, e a min se me falan de facer un aparcadoiro en Bertamiráns, ao pasar a ponte da Condomiña á dereita, nos terreos onde facíamos o concurso hípico, xuridicamente poda que non tiñamos grandes obstáculos, pero se me din de facelo na parcela de referencia, dígolles que nós xa o pensamos e vimos traballando nisto dende hai máis de tres meses, porque tivemos ata ofertas privadas para explotar iso como aparcadoiro de superficie, podo dicir aquí en público que nos ofertou Mercadona de facer un parking que quería explotar en concesión con peche perimetral, cousa á que me neguéi de raíz, porque é imposible facelo por ese sistema. 
Se nos deran a oportunidade de tratar este tema nunha comisión, como o asunto da radio municipal, por exemplo, estas cuestións aflorarían e trataríamos o tema como demanda o señor Argibay, seria e rigorosamente. 
Outra cousa é unha auténtica aventura que só será gañar mañá un anaco de prensa dicindo que os dous grupos da oposición se xuntaron para gañarlle ao grupo de goberno unha votación. A cidadanía o sabe, e saberá valorar quén actúa con seguridade e rigorosidade e quén co oportunismo político de infrinxir unha nova derrota ao grupo de goberno en minoría, minoría da cal estou moi orgulloso, señor Fernández López, e cada vez máis contento, así que non recorra tanto a iso, porque este goberno gañou moito en eficacia porque non temos que estar pendentes dun socio lento de reflexos e lento na toma de decisións. E xa non temos que pelexar por se a bandeira de España debe estar ou non nun acto público deste concello, como tivemos que discutir aos  15 días da entrada daquel goberno municipal vostede, eu e a señora Candocia no despacho da alcaldía, recorde, recorde. 
Falabamos no pleno anterior dos informes técnicos e seguimos a falar deles, e igual ocorre cos informes xurídicos, falamos tamén da necesidade de adoptar estes acordos na comisión que, coa unanimidade de todos, creamos para tal fin. Cando decidín gobernar en solitario era consciente de que isto podía suceder sempre, e decidín que era mellor gobernar en solitario 350 días ao ano aínda pasando por plenos coma éste por 15 ocasións no ano, e sigo a pensar o mesmo, cada vez máis contento e satisfeito, e os que coa demagoxia na man adopten decisións que son inaplicables na práctica, terán que darlle conta diso á cidadanía. Pola miña parte nada máis, só anunciar o voto negativo do grupo socialista a esta decisión polas razóns de peso que acabo de anunciar. Abrimos unha segunda quenda de intervencións. Ten a palabra o señor Fernández López”.
Intervén o voceiro do grupo municipal do BNG don Xosé Manuel Fernández López para dicir: “ Está visto que vostede é un artista de teatro, señor alcalde, e a vehemencia pódelle, aínda que nesa verborrea que ten as incoherencias veñan sendo constantes ¿lento de reflexos? se comparamos cos tres meses que levan vostedes traballando e aínda non hai informes ¿qué quere que lle diga? Antes era que os do bloque non lle deixaban facer, e agora xa non sei cál é a desculpa. Antes nós éramos unha rémora ¿e agora? poden executar os proxectos que teñen aí no inventario do orzamento do 2008, e dos sete millóns e medio a investir no Milladoiro pode tocar algo para o aparcadoiro, non será por culpa nosa”.

Intervén o señor alcalde don Carlos Antonio Fernández Castro que di: “ Non está orzamentado”.
Intervén o voceiro do grupo municipal do BNG don Xosé Manuel Fernández López para dicir: “ Pode facerse con partidas de transferencia de crédito, o sabe vostede perfectamente, porque as fan unha semana sí e outra tamén. Cando non hai argumentos sacan sempre o da bandeira española ou aquela discusión que supostmente tivemos. Eu non sei se vostede estará máis preocupado pola súa carreira política persoal que por solucionar os problemas dos veciños de Ames. 
Eu teño un tufillo, a impresión, a sensación,  de que utiliza aos do bloque como “pim-pam-pum” porque cre que iso lle vai dar réditos no seu crecemento político persoal, aínda que hoxe diga unha cousa e a semana seguinte diga a contraria. O mes pasado era que non había informes, agora resulta que levan tres meses traballando no tema e seguimos sen os informes, e eu sei de boa fe e de boa tinta que vostede non os pediu, porque xa nos coñecemosde vello”.
Intervén o señor alcalde don Carlos Antonio Fernández Castro que di: “ ¿Falou vostede co avogado Carlos Hernández? Porque está a facer unha negación de algo do que non ten probas, non é lóxico”.
Intervén o voceiro do grupo municipal do BNG don Xosé Manuel Fernández López para dicir: “ Agora o argumento xa non é o tema dos informes, agora é a comisión, a incoherencia política de que non vai á comisión. Sinceramente, a súa palabra non ten ningún valor neste pleno, porque as mentiras aquí son constantes. Se eu puidera fiarme de que os informes veñen en dous meses ou nun mes, estaría disposto a esperar. De feito, o mes pasado dixemos de retirar a moción porque no mes de xullo ían vir os informes, e se son negativos teremos que achantar. Chegamos ao mes de xullo e non hai tampouco informes ¿quén vai pensar que a súa palabra ten valor neste pleno? para nós, ningún. Recordo que no goberno anterior nos daban palmadas de amigo e dicían “hai que derrotar aos do pp, porque os temos que hundir”. 
Intervén o señor alcalde don Carlos Antonio Fernández Castro que di: “ Iso é máis propio de vostede, da súa proximidade con AMI e grupos así”.
Intervén o voceiro do grupo municipal do BNG don Xosé Manuel Fernández López para dicir: “ Eu teño máis estilo, porque aínda non lle saquei a súa historia política persoal e laboral”.

Intervén o señor alcalde don Carlos Antonio Fernández Castro que di: “ Cando queira facemos unha comparativa”.

Intervén o voceiro do grupo municipal do BNG don Xosé Manuel Fernández López para dicir: “ E ademáis minte. Esa é a miseria que ten que utilizar para facer carreira política. Nós estamos só discutindo o tema dunha solución para un aparcadoiro e vostede adícase a meter o dedo onde cre que máis dano pode facer. Iso é unha miseria”.

Intervén o señor alcalde don Carlos Antonio Fernández Castro que di: “ E vostedes igual, tentando infrinxir unha nova derrota”.

Intervén o voceiro do grupo municipal do BNG don Xosé Manuel Fernández López para dicir: “Pero unha derrota política, estamos no noso territorio, e vostede sitúase sempre no territorio persoal”.

Intervén o señor alcalde don Carlos Antonio Fernández Castro que di: “Non é certo. De feito eu a vostede non lle dixen nada do eido persoal”.

Intervén o voceiro do grupo municipal do BNG don Xosé Manuel Fernández López para dicir: “A súa palabra xa non ten valor para nós, porque a mín me parece que da por feito xa que eses informes van ser negativos, e se son negativos os acataremos. 
Creo que non é un problema de informes, senón de que non nos queren dar unha baza política. Pois a cidadanía do Milladoiro sabe que non ten aparcadoiros suficientes e que aí hai unha parcela que se podería reconverter en aparcadoiro provisional. Todo é opinable. A nosa opinión é que se pode facer. Se nos tiveran dito “isto custa tantos millóns ou xurídicamente é imposible facelo”, pero vostede o fará cando queira, incluso cando lle interese políticamente, incluso o fará sen traelo a pleno”. 
Intervén o señor alcalde don Carlos Antonio Fernández Castro que di: “ Iso é unha opinión.”. 
Intervén o voceiro do grupo municipal do BNG don Xosé Manuel Fernández López para dicir: “ Nós seguimos a manter a proposta e recórdolle que non siga estirando a corda polos temas persoales porque a quen cuspe para arriba pódelle caer encima, e sabe que lle pode caer encima. É un tipo de argumentación a súa, e dígollo á cara, aparte de falsa, miserable. E llo digo tamén para que anote que teño moitos e bos amigos en AMI, efectivamente. E teño bos amigos no PP, teño amigos no BNG e teño amigos no PSOE tamén. Mire vostede a ver ónde os ten”.
Intervén o señor alcalde don Carlos Antonio Fernández Castro que di: “ En todas partes menos en AMI”.
Intervén o voceiro do grupo municipal do BNG don Xosé Manuel Fernández López para dicir: “ Ao mellor ten moitos nas promotoras tamén”.
Intervén o señor alcalde don Carlos Antonio Fernández Castro que di: “ Esa é a falacia que tentan levar adiante continuamente. Eu estou disposto a ese debate cando vostede queira e onde queira, a traer a miña historia na seguridade social, a miña historia de cotizacións para ver ónde traballei eu durante 25 anos da miña vida profesional. Afortunadamente na esquerda e non na extrema esquerda nin no terrorismo”.
Intervén o voceiro do grupo municipal do BNG don Xosé Manuel Fernández López para dicir: “ Por favor, que conste, anote iso aí. É un sinvergonza  e como non é capaz de debater o tema real sae con estes temas”.

Intervén o señor alcalde don Carlos Antonio Fernández Castro que di: “ Non entendo por qué se enfada vostede. Eu estou dicindo que nunca traballei nin na extrema esquerda nin no terrorismo. Estou a falar de min”.
Intervén o voceiro do grupo municipal do BNG don Xosé Manuel Fernández López para dicir: “ Hai moitas persoas afectadas por ese tema. Iso só se lle ocorre a un miserable”.
Intervén o señor alcalde don Carlos Antonio Fernández Castro que di: “ Estou falando de min. Nin de vostede nin de ningunha outra persoa. Agora se se pica, algo lle tocará. Eu sei perfectamente que a miña traxectoria política e persoal é intachable. A proba delo é a confianza que teño do meu partido e dos meus compañeiros e compañeiras. En todo caso, se queren tomar a decisión tómena, pero o caso  do sector S-15 é un sector que, insisto, ninguén pode dicir que minto, non ten proxecto de urbanización aprobado, e non é posible meter alí as máquinas e xa non fai falla pedir información. Cando se fala cos técnicos é o que din. Se desexa intervir o grupo popular teñen a palabra”.
Intervén o concelleiro do grupo municipal popular don Ramón García Argibay para dicir:“ Nós cremos que os desafíos persoais deben quedar ao marxe, aquí vimos a facer política. Supoñemos que as propostas se fan dende todos os grupos coa intención do ben común, e para iso estamos aquí, por algo nos votaron, eu teño amigos ata no PSOE, tamén no BNG, e ata teño familiares, co cal dise todo. Creo que iso non ten nada que ver. Pero as referencias ao terrorismo deben ser coidadas con sensibilidade especial, porque todos os que estamos aquí temos sempre unha ameaza, debemos ter especial sensibilidade e non falar dunha forma tan gratuíta. Creo que estabamos discutinto o que era o propio contido desta moción e se entrou en enfrontamentos que non levan a ningures. Cada un leva a súa vida como considere oportuno e a traxectoria persoal e profesional debe estar ao marxe, salvo excepcións. 
Eu dicíalle a vostede, señor alcalde, que creo que ten unha dobre linguaxe, e manteño que creo que pretende sacar rédito político de cada actuación que fai. Nós aínda non nos pronunciamos nun sentido ou noutro de voto. Xa o faremos, pero está claro que vostede sí está aproveitando esas situacións, que se ven cando apela a esa comisión creada en outubro e que ata agora, case agosto, non se reuniu nin unha sola vez para adoptar acordos. Por iso digo que si esta moción, como as outras cinco do PP, se debateran na comisión, teríamos a oportunidade de discutilas. Vostede puido levar esta moción á comisión, dicir “faltan uns informes, imos esperar un tempo prudencial” e entón a moción quedaría entre parénteses, como as cinco. Cae polo seu propio peso. Vostede non ten máis que convocar a comisión. 
Esta moción presentouse con data de 16 de xuño, e cando foi a comisión correspondente ao pleno dese mes puido ter dado os datos que deu aquí agora, e como nós somos persoas suficientemente razoables, puidemos tomar unha decisión nun senso ou noutro. Vostede aproveita o pleno de hoxe para tentar desmontar toda esa actuación e xustificar o porqué non leva as mocións á orde do día, cando esa xustificación onde hai que dala é na comisión, que para iso está, e non no pleno. Por tanto lle digo que tenta sempre aproveitar os réditos. Neste ano, no que estamos a pasar este “noviciado”, vemos cál é a súa forma de actuar. Por exemplo, no tema dos orzamentos, de 33.500.000 euros, dos 7.500.000  do Milladoiro non sabemos nada, dos 12.000.000 € de venda de patrimonio tampouco, o que sabemos é que non se iniciou nin un só expediente de enaxenación de patrimonio, e corríxame se me equivoco. Dígame cómo de aquí a final de ano vai ter eses cartos de venda de patrimonio. Se o fan daréille a noraboa no seu momento”.

Intervén o señor alcalde don Carlos Antonio Fernández Castro que di: “ Non, non se iniciou nin un só expediente. Tampouco íamos ter solicitudes de licenzas e temos 1.400”.
Intervén o concelleiro do grupo municipal popular don Ramón García Argibay para dicir:“ Se vostede consigue vender 12.000.000 euros de patrimonio, e se consigue investir 7.500.000 euros no Milladoiro de aquí a fin de ano, dareille noraboa. Nós seremos os primeiros en aplaudilo e en dicir que estabamos errados, pero me temo que non vai ser así. Estou apuntando unha posibilidade, non afirmando nada”.
Intervén o señor alcalde don Carlos Antonio Fernández Castro que di: “ Pois se non se pode facer, mala sorte”.

Intervén o concelleiro do grupo municipal popular don Ramón García Argibay para dicir:“ Niso é no que nós falamos de dobre linguaxe. Eu fago unha proposta neste pleno porque a min a moción, sinceiramente,  me parece interesante, aínda que a presente o BNG, co que non estamos de acordo en moitas cousas, sobre todo nos temas das bandeiras, pero nalgún momento estaremos de acordo, e me refiro ao ámbito galego e non ao ámbito daquí. É unha percepción miña que, como é subxectiva, pode ser errada. No que respecta á moción creo que non a debemos deixar escapar. Debemos ter un compromiso. Vostede diga cándo vai vir ese informe, diga cándo vai estar disposto a abrir esa comisión, poña prazos concretos, e entón nós, e ao mellor o BNG, estaríamos dispostos a agardar un tempo prudencial, como un mes ou quince días, pero non seis meses ou un ano, porque entón os informes estarían xa incluso caducados. E tamén estaríamos dispostos a buscar outras alternativas aos aparcadoiros, porque hai máis alternativas, e para saber cáles son e ver as nosas propostas non hai mellor cousa que reunirnos nunha comisión. 
Nós estivemos sempre polo diálogo, de feito, cando foi o tema dos orzamentos nós dialogamos con vostede. Despois racharon as conversas e vostede nos botou a culpa a nós e nós a vostede, ese é o xogo político. A nosa proposta, pois, é esa, prazos concretos, datas concretas e que quede a moción enriba da mesa pero con seriedade, rigorosidade e, engado algo máis, fiabilidade, que nos poidamos fiar do que vostede di para que, chagada esa data, estean eses informes. Se hai tal compromiso, probablemente non teñamos nin que votar a moción, e digo isto respectando a postura dos compañeiros do BNG”.
Intervén o señor alcalde don Carlos Antonio Fernández Castro que di: “ Ninguén no meu sitio hoxe estaría en disposición de poder poñer un prazo fixo e certo para este asunto ¿cál sería o meu desexo? que ao longo do mes de setembro isto puidera ir á comisión correspondente, pero non depende exclusivamente deste concello, porque insístolle, no sector S-15 do Milladoiro está sen aprobar definitivamente o proxecto de  urbanización, Iso non depende agora mesmo de nós, que demos a aprobación inicial, marcamos unhas correccións que había que facer,  os empresarios decidiron prescindir do arquitecto que tiñan e cambiar a outros arquitectos, e agora teñen eles que presentar un novo documento para que sexa aprobado definitivamente. 
Como a pelota está no seu tellado, non somos nós agora mesmo quen para poder dicir cándo se vai producir esa circunstancia, polo tanto e partindo da boa fe e da posibilidade de que eles cumpran a súa parte, ao longo do mes de setembro é previsible que este asunto se poda tratar. E, neste contexto de crise do sector inmobiliario, existe o risco de que ralenticen os trámites para aprobar definitivamente o proxecto de urbanización, pois ata ese risco existe,  de feito hai empresas promotoras ás que lles temos solicitado o aval para poder continuar a tramitación de expedientes urbanísticos, e neste momento non son quen de traérnolo, porque a banca ten pechada en xeral a concesión de créditos e avales e pon moitas dificultades. Polo tanto, nesta incertidume na que estamos eu non lle podo dicir a vostede cándo se vai resolver. O S-15 leva semanas,  meses,  sen unha resolución, e o S16 exactamente igual. Se de mín dependera daríalle unha data, pero non podo. Este asunto se está analizando, pero hai cousas que non precisan sequera dun “sabio ditame”, senón simplemente da consulta directa, para dicir que non se poden tocar de momento. 
Podemos aprobar a moción e cando se poda xa se executará, no seu caso, ou podemos agardar a podela levar a unha comisión informativa cos informes xa fundamentados e co informe técnico e o xurídico e incluso cun orzamento, tomando a decisión de actuar ou non. Iso é o que viños expoñendo dende o primeiro momento. Dende logo, nas circunstancias actuais, eu non garantizo o cumprimento desta moción por moito que o pleno a adopte, porque, entre outras cousas, non podo”.
Intervén o concelleiro do grupo municipal popular don Ramón García Argibay para dicir:“ Hai un refrán que di que onde hai papeis calan palabras. Se houbera algo que demostrara que ese informe estaba pedido  sería un paso para saber que sí se está en camiño para levar a cabo isto, pero se se fan as cousas e non se da explicación ou non se lles da traslado ao resto dos grupos municipais, nós mal podemos saber a situación na que está o tema”.

Intervén o señor alcalde don Carlos Antonio Fernández Castro que di: “ Se me preguntan eu contesto. Eu asino da orde de 200 documentos ao día e non podo estar dando traslado de todos. Estivemos falando de argumentos que considero obxectivamente de moito peso como para non tomar esta decisión, pero se se toma, quedará en stand by”.
Intervén o concelleiro do grupo municipal popular don Ramón García Argibay para dicir:“ Os nosos argumentos son de peso tamén, como os do BNG”.

Intervén o señor alcalde don Carlos Antonio Fernández Castro que di: “ Se vostedes se sitúan diante do centro de saúde do Milladoiro e miran cara onde está a pancarta do BNG ven que dende a línea do asfalto ata arriba pode haber dous metros.”
Intervén o concelleiro do grupo municipal do BNG don Vítor Vicente Díaz para dicir: “ Pero é que a parcela tamén achanta por outros sitios. Non é ese o único sitio para facer o acceso”.
Intervén o señor alcalde don Carlos Antonio Fernández Castro que di: “ Nesa parcela non, porque ten que ter acceso por outra rúa intermedia que non está executada”.
Intervén o concelleiro do grupo municipal do BNG don Vítor Vicente Díaz para dicir: “Pero pódese alisar e aplanar dende o outro lateral”.
Intervén o señor alcalde don Carlos Antonio Fernández Castro que di: “ Son 30 ou 35 metros de ancho por 2 ou 3 metros de alto e 60 metros de fondo, e se non me confundo, hai unha casa moi precaria que cadra na parcela”.
Intervén o voceiro do grupo municipal do BNG don Xosé Manuel Fernández López para dicir: “A parcela está inscrita como de titularidade municipal ¿ou non?”
Intervén o señor alcalde don Carlos Antonio Fernández Castro que di: “A parcela está recentemente inscrita no rexistro da propiedade pero nós non temos a posesión mesma porque está sen facer a urbanización. E non imos ir alí a facer o desmonte porque iso é unha das obrigas da empresa promotora, que ten que deixar as cotas e rasantes no seu sitio, e hai unha rúa de nova apertura. Se non hai máis intervencións sometemos o asunto a votación.
Cos votos favorables do grupo municipal do BNG, os votos en contra de 8 membros do grupo municipal socialista e a abstención do grupo municipal popular e do concelleiro Santos Lorenzo Lorenzo, do grupo municipal socialista, queda rexeitada a moción”.

Punto Sétimo.- Rogos e Preguntas
ROGOS.-

Intervén o concelleiro do grupo municipal do BNG don Vítor Vicente Díaz para dicir: “ Este é un rogo que lle compete a vostede, señor alcalde, aquí, en Bertamiráns, na zona da avenida de Azcárraga, circulan moitos viandantes e numerosas familias con cativos, xa que está ao lado do pazo da Peregrina, e a cotío pasan moitos coches a gran velocidade. Rogaríalle que tivera a ben sinalizar con pasos de peóns a ser posible elevados e poñer máis presenza policial”.
Intervén o señor alcalde don Carlos Antonio Fernández Castro que di: “ Tomo nota. Efectivamente, teño observado a necesidade de adoptar medidas nese sentido porque incluso pola anchura desa vía, cando non hai vehículos estacionados, téñenme contado que algún temerario fai alí trompos. Incluso estivemos pensando en instalar cámaras de videovixiancia, e non só alí, senón en todo Bertamiráns, porque na rotonda central tamén nos gostaría poñelas, para controlar mellor o tráfico en horario nocturno”.
Intervén o concelleiro do grupo municipal popular don José Pérez Bello para dicir: “ Recordando o que se falou aquí hai un momento, lembro que no anterior mandato, cando nos medios de comunicación se falaba das desavenencias entre o bloque e o grupo de goberno, un día nun pleno en que había prensa e fotógrafos, nun momento e ao empezar, os que estábamos presentes vimos cómo o señor alcalde facía ademán de dicirlle ao señor Fernández López “se non fose que está aí a prensa dábache”. Eu pregúntolle se era coa idea de darlle un bico, era para mordelo ou para sacalo de diante”.
Intervén o señor alcalde don Carlos Antonio Fernández Castro que di: “ Non vou entrar en consideracións pouco éticas, polo tanto non o vou considerar”. 
Intervén o concelleiro do grupo municipal popular don Alfonso Rey López para dicir: “ Eu rógolle ao señor alcalde me permita terciar na polémica falando do adecentamento da estrada de Bentín a Biduído, porque non quixera quedar ao marxe da polémica das pncartas. Por iso fixen unhas redondillas satíricas que din así:
      Redondillas satíricas polo mal estado da estrada de Bentín.

Baixaba o señor alcalde 

de cear no Bariloche, 

todo ufano no seu coche, 

ese no que anda de balde.

E ao chegar á Madalena, 

dixo contento e feliz: 

“que boa estaba a perdiz!, 

a cea valeu a pena!”.

Respondeu o condutor: 

“hai algo que a min me amola, 

e é regar con Coca-Cola 

tan boa cea, señor”.

-“Es un incauto, Bautista, 

ti non sabes o que dis, 

e se dous gardas civís 

aparecen nunha pista?”.

-“Quen ha soprar serei eu, 

porque son o condutor, 

non ha soprar o señor, 

que este coche non é seu”.

-“Fálasme moi atrevido, 

semellas ser un bloqueiro.  

O teu traballo é primeiro, 

non me sexas malnacido”.

-“Se me ameaza, señor, 

teño claro que hei calar; 

teño fillos que criar 

e eu só son un condutor”.

-“pois tal como estás falando, 

parece que ti quixeras 

saírte por peteneras, 

collido ao bastón de mando”.

-“Deixémonos xa de lerias; 

tanto en coche como en moto, 

nunca sopra o copiloto, 

que soprar é cousa seria”.

-“Insultarasme, abofé, 

con esta charla mesqina, 

seméllasme ter inquina, 

coma os membros do pepé”.

-“Non se moleste, meu home, 

pero ... pensar un instante 

que ha soprar o acompañante,

eu non sei como se come”.

-“Pois iso non o sabía, 

que na España do talante 

pensei que o acompañante 

tamén que soprar tería”.

Deixaron aquela conversa

e seguiron o camiño, 

Bentín e Paramuíño, 

por unha ruta perversa.

Perversa polo meneo 

a que obrigan os buratos, 

nos que se agochan os gatos, 

cando están de ratoneo.

Primeiro golpe. “Verzadas!, 

mira por onde vas, 

se levaramos mazás, 

acababan licuadas”.

-“Señor, Señor, que paciencia! 

O estado daquesta estrada, 

toda ela esburatada, 

élle da súa incumbencia”.

Segundo golpe sen pausa:

“Eh!, mira ben o que fas, 

que non nos seguen os cas, 

pra apurar non temos causa”.

-“Señor, a culpa é da estrada, 

leva así xa fai un ano, 

mentras vostede anda ufano, 

nunca ela está bacheada”.

Terceiro golpe, desastre, 

esto non ten solución: 

“Bautista, ten precaución, 

que me deixas para o arrastre”.

-“E que quere que lle faga, 

a estrada é o que é, 

eu vou atento, abofé, 

pero o chan é pura chaga”.

Pasaron baixo da ponte 

do novo vial de servizo, 

caeron nun precipicio, 

pensaron estar no monte.

-“Ai! Laretas, que fixeche?

-dixo o alcalde moi molesto-

pois para acabarmos nesto 

non te busquei en Moeche”.

-“A culpa desta esnafrada 

non ma bote a min agora, 

a culpa está na demora 

do arranxo daquesta estrada”.

-“Pro ti que me dis, cerrello, 

pareces da oposición, 

pois esta é a decoración 

das estradas do concello”.

Pois un pouco de asfaltado 

non lle viña mal tampouco, 

vaille ir ao lombo algún louco 

que se vexa accidentado.

Con esta conversación 

rematouse aquel dilema, 

o Bloque puxo o problema 

e o PSOE a solución”.

Intervén o concelleiro do grupo municipal popular don Emilio Martínez Carballeira par dicir: “  Boas noites. O primeiro rogo é en relación as condicións estado do lavadoiro do Pedregal, que ten lousas de pedra completamente rotas e da sensación de abandono, coa particularidade de que se trata dunha fonte onde van moitísimo veciños a coller auga para consumo doméstico. Rógolle a reparación que corresponda e tamén a limpeza. 
O segundo rogo refírese a Costoia, na pista que pasa por diante da capela, hai polo menos tres meses que discorre a auga pola pista debido a que as cunetas non están limpas. Rogo que se arranxe porque senón vai terminar coa pista destrozada. 
O terceiro rogo é que se arranxe a rúa Paraxó, enfronte ao edificio do Porto, onde as baldosas están completamente levantadas e algunhas partidas. 
O cuarto rogo vai en relación ao que comentou o compañeiro Vítor Vicente das velocidades dos vehículos a altas horas da mañá, sobre todo nesta rúa Ameneiral, onde hai cousa de 15 ou 20 días houbo un accidente onde en cuestión de tres metros un coche que estaba aparcado, ao saír, empotrouse contra outros dous coches, que de non ter estado aí iríase cara á praza, non sei o que pasaría concorrida por cativos pequenos. Rogo solución para evitar males maiores. 
O quinto rogo vai sobre a rúa que vai cara ao Rueiro, antes de chegar ao río, onde a acera está invadida de fieitos e silvas. 
O sexto rogo é que se limpe e cambie a auga da fonte da praza do concello, que é unha pena cómo está, con auga contaminada, e aí xogan nenos pequenos, algún día van saír contaminados, é unha auténtica cloaca”.
Intervén o concelleiro do grupo municipal popular don Ramón García Argibay para dicir:“ Un rogo referente ás luces que enfocan os parques dos rapaces, quizais xa se comentara neste pleno, que seguen a alumbrar pola noite e en demasía”.

Intervén o señor alcalde don Carlos Antonio Fernández Castro que di: “ Hai un redutor de fluxo que entra en funcionamento arredor da unha da madrugada. Se puxo cando se fixo o proxecto de aforro enerxético. 
PREGUNTAS.- 
Intervén a concelleira do grupo municipal do BNG dona Mercedes Vidal Baamonde  para dicir: “ Diríxome á concelleira de medio ambiente. Como sabe a señora Úrsula Seijas, nas parroquias de Biduído e Bugallido estase levando a cabo unha tala masiva que ten por orixe a toma de posesión efectiva da concentración parcelaria do monte. Eu teño dúas preguntas ¿dende a concellería de medio ambiente se fixo algo para identificar nese monte as árbores de certa importancia? E, se se fixo algo ¿ten pensado levar a cabo algunha iniciativa para evitar a súa tala?”
Intervén a concelleira de promoción económica, emprego, turismo e medio ambiente dona Úrsula Seijas Seoane para dicir: “ Se non queda agora suficientemente explicado contestareillo por escrito, pero dende agora adiántolle que para poder talar calquera tipo de árbore hai que pedir permiso a Medio Rural”.

Intervén a concelleira do grupo municipal do BNG dona Mercedes Vidal Baamonde  para dicir: “ Non é iso. Teñen autorización, porque teñen que cortar os vuelos nun prazo de tempo, pero entre o que talan que teñen dereito a talar hai árbores importantes ¿non se mira por eles?”

Intervén a concelleira de promoción económica, emprego, turismo e medio ambiente dona Úrsula Seijas Seoane para dicir: “ Iso é competencia da consellería e non do concello. Medio Rural é quen da autorización ao propietario para talar as árbores que éste indica que ten. Por outra parte, hai meses saíu unha subvención que financiaba a reforestación, e previndo precisamente a tala masiva puxemos dúas enxeñeiras, que nese momento estaban a traballar no Sar, a traballar en formación e charlas. Estiveron durante unha semana no pazo da Peregrina para informar  aos propietarios e non foi ninguén. Puxemos un bando, puxémolo na páxina web, puxemos ás enxeñeiras en xornada de mañá e tarde a disposición de calquer propietario. O obxectivo era facilitar a todos os propietarios, que están no seu dereito de talar porque son propietarios, non é o concello, e ademáis para facelo teñen que ter o permiso de Medio Rural, a información. Nós dende a concellería e non sendo a nosa competencia, para protexer o noso monte, fomos máis alá das nosas competencias, e para a miña decepción non acudíu ninguén. Foi moi triste, despóis de poñer os medios ao alcance dos veciños, pero están no seu dereito de talar a súa leña porque son propietarios e a propiedade privada respétase moito neste país”.
Intervén a concelleira do grupo municipal do BNG dona Mercedes Vidal Baamonde  para dicir: “ Non sei se ten sentido discutir este tema, en canto a ter interese, o programa “monte vivo” desapareceu”.
Intervén a concelleira de promoción económica, emprego, turismo e medio ambiente dona Úrsula Seijas Seoane para dicir: “ Perdoe que a contradiga, señora Vidal, porque ese programa non desapareceu”.
Intervén a concelleira do grupo municipal do BNG dona Mercedes Vidal Baamonde  para dicir:  “ A cuestión está clara, porque en Bugallido se están talando árbores que podería ser interesante que protexera o concello. O propietario vello os tala antes de pasarlle a terra ao propietario novo, entón eu pregunto ¿identifícanse esas árbores? e  de ser así ¿o concello de Ames fixo algo para protexelas?

Intervén a concelleira de promoción económica, emprego, turismo e medio ambiente dona Úrsula Seijas Seoane para dicir: “ Se se cortan é porque os seus propietarios teñen permiso de Medio Rural”.

Intervén a concelleira do grupo municipal do BNG dona Mercedes Vidal Baamonde  para dicir:  “ Pero en vez de talar un carballo de 200 anos para que acabe en leña, o concello o pode pagar para que quede sen talar”.
Intervén a concelleira de promoción económica, emprego, turismo e medio ambiente dona Úrsula Seijas Seoane para dicir: “ Entón o que está vostede a dicir é que a consellería de Medio Rural non é suficientemente responsable como para protexer o monte”.

Intervén a concelleira do grupo municipal do BNG dona Mercedes Vidal Baamonde  para dicir:  “Non estamos a falar diso, senón dunha iniciativa de protección ambiental para  protexer árbores significativos do concello”.
Intervén a concelleira de promoción económica, emprego, turismo e medio ambiente dona Úrsula Seijas Seoane para dicir: “ Tomaremos nota e miraremos o que podemos facer a ese respecto”.
Intervén o voceiro do grupo municipal popular don Santiago Amor Barreiro para dicir: “ Teño varias preguntas para o señor alcalde. Unha delas volve tocar o tema das mocións que temos pendentes dende o mes de maio. Xa nos dixo que algunhas teñen que ir á comisión de obras, pero ¿qué pasa co resto? ¿ten pensado levalas tamén a unha comisión pertinente e así traelas despois ao pleno ordinario para o seu debate?. 

Outra cuestión refírese ás preguntas orais que lle facemos o grupo municipal popular, así como ás preguntas escritas que lle formulamos a través do rexistro municipal ¿vainas contestar? E tamén, e aproveitando que di vostede que temos acceso aos departamentos correspondentes, permítame recordarlle que o pasado 17 de xullo se lle fixo unha solicitude para acceder ao expediente municipal relacionado coa instalación dunha torreta para unha antena de telefonía móbil no Castiñeiro do Lobo, e a día de hoxe non se nos respostou. Se ten a ben que podamos acceder a ese expediente, agradeceríamosllo. 
A seguinte pregunta é en relación ao acontecido o pasado 22 de xullo na piscina municipal descuberta do Milladoiro, todos coñecimos polos medios de comunicación que houbo un problema de saturación e houbo xente que quixo entrar cando hai un límite de usuarios. Quixera saber cál foi a decisión que vostede adoptou e se foi vostede o que autorizou o libre acceso de bañistas á instalación cando xa o aforo estaba completo e incluso excedido e había unha orde dos responsables da piscina de pechar a instalación. 
Tamén quero preguntarlle en relación a un tema que saíu na prensa sobre a débeda que ten o  concello de Ames coa Mancomunidade da Serra do Barbanza pola prestación do servizo de recollida de lixo. Na prensa se falaba dunha cantidade de débeda de 270.000 euros. Se isto é correcto ¿a qué se debe?”
Intervén o señor alcalde don Carlos Antonio Fernández Castro que di: “ Tomei nota das súas preguntas e penso contestarllas agora, neste mesmo pleno. Pido á señora secretaria que faga constar claramente as que contesto, porque a miña intención é contestalas todas. Ten a palabra o señor Rey”.
Intervén o concelleiro do grupo municipal popular don Alfonso Rey López para dicir: “ O pasado 20 de xuño tiña que se celebrar no Milladoiro o obradoiro “Quérote”, entre as 17:00 e as 21:00 horas, e alí ás 19:00 horas non había ninguén”.
Intervén o concelleiro do grupo municipal do BNG don Vítor Vicente Díaz para dicir: “ Eu estaba alí e dou fe de que iso é así”.
Intervén o concelleiro do grupo municipal popular don Emilio Martínez Carballeira par dicir: “ Eu, dende decembro do 2007 ata hoxe, creo que lle fixen unhas cantas preguntas e non me respostou a unha sola. Dígame vostede se vale a pena preguntar ou a qué estamos. Esa é a miña primeira pregunta. 
Outra pregunta é se ten vostede pensado dotar de alcantarillado e servizos de auga municipal á zona que vai dende a área recreativa de Lapido ata a ponte de Lapido. 
Outra pregunta refírese á pista que vai por detrás do instituto á carretera de Castrigo, que xa vai sendo hora de que vaia vostede por alí, señor alcalde. 
A terceira pregunta é se ten pensado dotar de aceras á zona de Ortoñiño. A seguinte é en relación ás bandeiras, porque eu son galego, pero tamén español, e ao mellor non é cousa súa, pero se pode contribuír a solucionar este tema que me doe, fágao, porque baixando pola carretera de Negreira vese que no colexio Guerra Campos só ondea a bandeira galega cunha nota ao pé que di “sobra a bandeira nacional”. 
A última pregunta é en relación ao que dixo a señora Vidal sobre as árbores, porque a mín me parece moi ben respectalas, e tamén a fauna, pero hai que verse no lugar dos propietarios, xa que se se protexen as árbores esa finca onde están se destiñará única e exclusivamente a mantelas ¿cál é a solución? pois pagarlle como Dios manda a ese veciño a súa finca”.
Intervén a concelleira do grupo municipal do BNG dona Mercedes Vidal Baamonde  para dicir:  “ ¿Podo contestarlle?
Intervén o señor alcalde don Carlos Antonio Fernández Castro que di: “ Non, señora Vidal, porque nese sentido tampouco eu quixen intervir, aínda que non sería raro que houbese algunha resposta, nesta quenda onde os rogos e as preguntas se mixturaron. 
O que sí lles pido é que nos próximos plenos os rogos sexan rogos e as preguntas sexan preguntas e vaian dirixidos de forma correcta. Sobre as preguntas que formulaba o señor Amor me gustaría que quedase constancia clara da resposta dada, que pode ser satisfactoria ou non pero é. 
Respecto das mocións, eu creo que xa din abondosa información anteriormente. Das mocións que non foron incluídas recibiron os seus propoñentes escritos no anterior pleno, teño por aquí os escritos que lles formos mandando a cada un dos propoñentes, no que se lles daba conta, no caso de non incluírse a súa moción”.
Intervén o voceiro do grupo municipal popular don Santiago Amor Barreiro para dicir: “¿Da do día 16 de xullo ten a contestación? é a moción para a construción de beirarrúas no tramo de pista que une a rotonda de Biduído co colexio Alca. ¿E da do 19 de xuño? que é a moción para a reordenación da frecuencia da rede semafórica da sinalización do alto do Milladoiro para aumentar a seguridade dos viandantes. Tamén están as mocións relativas á xunta local de seguridade e consello local de seguridade, as de conexión dos rexistros xerais das oficinas municipais ¿ten a contestación de todas?”.
Intervén o señor alcalde don Carlos Antonio Fernández Castro que di: “ As dúas primeiras, que son as que poderían vir ao pleno de hoxe, inclúoas na explicación anterior, cando dixen que  desas mocións démoslle traslado ao concelleiro presidente da comisión informativa para que despois de recabar os informes correspondentes as pase. 
Sobre a moción da construción de beirarrúas no tramo de pista que une a rotonda de Biduído co colexio Alca hai un escrito dirixido a don Gustavo Nieto Santiago, presidente da Comisión informativa permanente de urbanismo, vivenda, planificación, infraestruturas e obras públicas, de data de onte, que di que “con data 16 de xullo de 2008 o voceiro do grupo municipal popular don Santiago Amor Barreiro presenta moción para a súa consideración polo pleno da corporación relativa á construción de beirarrúas no tramo de pista que une a rotonda de Biduído co colexio Alca. Dado que o contido desta moción non ten un carácter exclusivo político senón fundamentalmente de índole técnica, non resulta posible a súa consideración polo pleno do concello sen os correspondentes e necesarios informes. Tendo en conta que existe unha comisión informativa permanente de urbanismo, vivenda, planificación, infraestruturas e obras públicas, prégolle, como presidente da mesma que na vindeira sesión a celebrar inclúa este asunto na orde do día, acompañada dos informes precisos acerca da súa viabilidade técnica e orzamentaria”. Esta é unha delas, era ao que me refería antes. 
Respecto da reordenación da frecuencia da rede semafórica e da sinalización no alto do Milladoiro para aumentar a seguridade dos viandantes, hai tamén dous escritos, un dirixido ao mesmo concelleiro e no mesmo plan que o anterior, e outro dirixido á xefatura da policía local do concello de Ames, no que ademais se lle prega que no prazo máis breve posible emita informe sobre a viabilidade da moción e a súa posible repercusión sobre o tráfico rodado e especialmente sobre a seguridade dos viandantes, estes son escritos do 11 e 12 de xullo dándolle traslado, e unha vez que teñamos eses informes os pasaremos, entre outras cousas porque no caso da policía local tamén incluímos á empresa que regula os semáforos, toda vez que son na nacional 550 e dependen máis do ministerio de fomento que de nós mesmos, para saber o que procede. 
Sobre preguntas escritas, como me reclaman a non contestación das mesmas, eu pedín ao departamento de secretaría que me fixeran un extracto de todos os rogos e preguntas dos plenos dende o mes de decembro para aquí. Téñoo no meu poder, vouno analizar estes días e vou revisar se falta algunha contestación, e se falta aproveitarei o mes de agosto para tramitalas, porque non é a miña intención deixar sen contestar ningunha desas preguntas. 
A pregunta sobre Castiñeiro do Lobo, creo que mañá recibirá vostede un escrito que eu xa elaborei, pero hai saturación do rexistro nestes días, en que tivemos un problema informático grave, e están vindo a traballar polas tardes as persoas responsables e nos dixeron que mañá seguramente quedará solventado ese problema. Hai un escrito  do día 29 de xullo que responde ao seu de data 17 de xullo de entrada no rexistro do concello con nº 13.637, onde solicita o acceso ao expediente municipal relacionado con instalación dunha torreta para unha antena de telefonía móbil no campo de fútbol de Castiñeiro do Lobo, teño que comunicarlle que non existe inconveniente algún para que poda ter acceso á lectura dos documentos que compoñen o devandito expediente, e para elo debe poñerse en contacto coa señora secretaria do concello que lle indicará a fórmula legal neste caso. Recibirao vostede mañá ou o luns. 
Respecto da saturación da piscina ocorre que a prensa ás veces magnifica as cousas, eu lín que son un alcalde mediático e esas cousas,  tende a magnificar as intervencións, outras tende a deterioralas ou devalualas. Efectivamente un día pola tarde, serían as 6:00, estando eu nunha xuntanza, recibín unha chamada da policía local do concello, dixéronme que había un incidente na piscina do Milladoiro posto que había persoas que desexaban entrar ao recinto e o facían de xeito bastante tenso, e que sin embargo o vixiante determinara que o cupo, o aforo da piscina, estaba completado. Eu falei coa policía local pedíndolle que por favor suavizaran a situación tratando de explicar á xente que ese non é un servizo básico imprescindible para a sociedade, non é por tanto un elemento que, se un ten que privarse do disfrute nun momento dado porque hai un exceso de público tampouco é unha ruina nin un gravísimo problema, pero tamén lle pedín que evitasen que o vixiante tivera que sufrir unha situación de tensión, toda vez que os vixiantes son persoas que só están uns meses ao ano nese servizo e ás veces e nese caso creo que era así, son veciños da xente mesma á que lle teñen que poñer as normas en claro. Ao pouco tempo a policía me chamou para dicir que o tema se arranxara, que xa estiveran razoando aí,  e que na medida en que ía saíndo xente, que xa era unha hora na que se ían retirando algúns usuarios e usuarias, ían entrando outros. 
Creo, non estaba alí persoalmente, pero creo que unha vez que se desfixo ese nó a situación quedou resolta. Chamáronnme do xornal “El Correo Gallego” para preguntarme qué sucedía, porque tiñan moitas chamadas de veciños e veciñas de queixa de non poder entrar na piscina, e ao xornalista que me preguntou fíxenlle exactamente a mesma consideración, dicíndolle que piscina por razóns sanitarias e de normativa ten un aforo determinado, que o vixiante que está alí á fronte, entre as súas competencias está a de que non nos extralimitemos, porque pode vir unha sanción, e que o tema se resolvera, e tamén lle fixen a consideración, e aproveito para dicila aquí, que é moi frecuente nos xornais, de que che digan que a partires das tres da tarde teñen o espazo xa repartido e lles resulta moi difícil meter noticias de última hora, e estrañeime de cómo para unha noticia como esa había espazo e non había ningún problema para calzala no xornal. 
Tamén lle digo con absoluta claridade e ecuanimidade de que tamén lle fixen a consideración de que estábamos cumprindo a lei e que eu cría que o feito de que un concello cumpra a lei, a pesares de que xenera algunhas queixas, debe ter un tratamento informativo tamén axeitado, e o titular do día seguinte non debe ser “escándalo no Milladoiro” ou cousas dese calibre, esas consideracións son as que podo facer en calquera conversa con calquera persoa razoablemente. Ao día seguinte vin na prensa que poñía que a intervención do alcalde resolvera o conflito ou algo polo estilo, pois  benvida sexa esa opinión, pero en realidade o que fixen foi falar coa policía local, e houbera sido, en calquera caso, máis xusto, dicir que a intervención da policía local e do vixiante da piscina resolveron o conflito, pero a versión que eles manexaban era outra. Iso é o que lle podo dicir, espero que sexa suficiente, sobre a saturación da piscina e a miña intervención telefónica ao respecto Se quere podemos facer un entablamento de diálogo”.

Intervén o voceiro do grupo municipal popular don Santiago Amor Barreiro para dicir: “ Non, diálogo non, simplemente, o que non me quedou claro da segunda pregunta que lle facía eu sobre ao respecto, entón ¿vostede non deu ningunha orde aos vixiantes nin a ninguén responsable da piscina municipal do Milladoiro para que abriran as portas e deixaran libre acceso aos bañistas? ¿non deu a orde?”.
Intervén o señor alcalde don Carlos Antonio Fernández Castro que di: “Iso é unha ilegalidade, e eu non podo dar unha orde ilegal. É evidente que non o podo facer. O que dixen é que se administrara o conflito o mellor posible e que se empezaban a saír persoas, porque era unha hora que se aproximaba á hora de saída, na medida en que fosen saíndo, entrasen as que estaban agardando. E tamén fixen a consideración de que non é cuestión de primeira necesidade, que é unha reflexión lóxica, e que se iso sucedera nunha piscina de titularidade privada seguramente non habería conflito.
Respecto da débeda coa Mancomunidade Serra do Barbanza, dicirlle en primeiro lugar que non é tal débeda, non se pode considerara así, porque estamos en pleno proceso de negociación coa mancomunidade Serra do Barbanza, coa que temos unha boa relación, a cal ten algúns erros de concepto nalgunhas cuestións, porque saben vostedes que ao pleno de finais de maio veu aquí a revisión ordinaria o contrato que temos suscrito, e neste momento estamos a discutir a revisión extraordinaria do mesmo. Mentres tanto, eles, que manexan unhas cifras, impútanas nos cadros de cálculos que están a facer. O señor Interventor, para que eu non poda mentir por erro, dirá se temos pagada a cota ordinaria de xaneiro, febreiro, marzo e abril deste ano ¿é así?”.
Intervén o señor interventor do concello don José Antonio Rueda de Valenzuela para dicir: “ Si, e tamén a de maio”.

Intervén o señor alcalde don Carlos Antonio Fernández Castro que di: “Nós temos unha cota ordinaria mensual, coa que estamos de acordo e que aprobou aquí este pleno, e temos pagado ata maio. Quere dicir isto que onde temos unha diferenza é na cota extraordinaria. Mentres non resolvamos esa diferenza, que estamos a negociar, eles imputan en xaneiro, febreiro, marzo, abril e maio 21.000 euros respectivamente. Esa é a cota diferencial sobre a que estamos negociando neste momento. No momento en que cheguemos a un acordo a nosa intención é traer esa proposta de acordo coa mancomunidade a pleno, zanxar as diferenzas coa mancomunidade e estaremos básicamente ao día, porque ter pagado o mes de maio en xullo e ir con 60 días de marxe non é ir retrasados. Ogallá a mancomunidade tivese en todos os concellos un cliente coma o concello de Ames. 
Eu, que asisto de oínte con voz e sen voto ás reunións da mancomunidade, tiven oportunidade de facelo hai semanas e teño documentación no meu despacho á súa disposición. Ten o concello de Carnota, membro de pleno dereito da mancomunidade, creo recordar que anda polos 600.000 euros de débeda. O concello de Noia tamén ten preto dos 600.000, por unha sentenza xudicial dun contencioso que lle obriga a pagar unhas contías que recorreu o anterior alcalde D. Antonio Pérez Ínsua e que agora recaeu a sentenza dicindo que ten que pagar, e como é lóxico pagará o actual concello, a actual corporación, e tamén hai un contencioso do concello de Pontecesures coa mancomunidade por diferenzas nos custos. Así que a nosa relación é moito mellor que con calquera deses concellos que lle acabo de nomear, polo que non podemos aparecer no cupo de concellos cos que non hai acordo, porque estamos en plena negociación e temos unha relación moi fluída coa mancomunidade, o que pasa é que eles facían un cálculo da cota extraordinaria que nós non podíamos asumir, esa é a diferenza que temos, pero nun contexto de cordialidade  e de pactar unha contía para esa revisión extraordinaria. Pódolle dicir que os argumentos que eu sempre manifestei de oposición á fórmula de cálculo que eles aplicaron tiven a oportunidade de debatilos co xerente da mancomunidade e máis co representante da empresa adxudicataria FCC. 
Hai 10 días aproximadamente, nunha reunión no concello de Lousame, expuxen o meu punto de vista aos membros da Mancomunidade. Estaban alí o presidente da mancomunidade, que agora mesmo é o alcalde de Lousame, o alcalde de Noia, o alcalde de Brión, o alcalde de Carnota, o primeiro tenente de alcalde de Muros, etc... 
Expuxen as razóns que nós esgrimimos para non estar de acordo co cálculo e (é unha información que dou neste pleno) unánimemente todos os alcaldes presentes estiveron absolutamente de acordo cos nosos postulados e coas razóns polas que non estábamos de acordo co cálculo que se facía, e quedamos en que eles modificarían a fórmula de cálculo e nós estudaríamos tamén chegar a un acordo, que é o que desexamos sobre todas as cousas.
Respecto do que dixo o señor Martínez Carballeira de que non respostei a unha sola pregunta, comprométome, a iso sí que me podo comprometer porque depende de mín, a que, tras revisalo, no pleno de finais de agosto, vou ver qué preguntas  puideron quedar despistados e darei algún grado de resposta. 
Sobre o alcantarillado e auga de Lapido pódolle dicir que é un tema no que estivemos traballando, pero hai aí unha urbanización de 4 ou 5 vivendas que teñen a obriga de urbanizar en parte e dotar de servizos en parte a esa zona, de tal xeito que lle encarguei ao departamento de urbanismo que se fixera un miniproxecto de urbanización que recolla as alineacións debidas e recolla a parte que ten que facer esa promotora e a parte que no seu caso teríamos que complementar nós, para ver de chegar a un acordo de poder facer ese trazado de unha única tirada. É certo que neste momento temos un “rifirafe” coa promotora desas casas porque os veciños da zona nos alertaron de que estaban excedéndose da parcela que lles correspondía e incluso estaban ocupando un camiño ou canal de rego que vai por detrás da urbanización, e entón ordenei que un topógrafo se personase no lugar e fixese unha especie de deslinde. Claro está que isto á promotora lóxicamente non lle gusta, polo que non sei qué posibilidades de éxito teremos nesa negociación, pero a idea iría por aí.
A pista de detrás do instituto é unha das que temos metida no acordo da Autovía, e a día de hoxe xa está arranxada. En calquera caso aproveito para dicir que nós non poucas veces sufrimos o retraso de que quen ten que resolver unha pista tarde máis ou menos en facelo, e nos doe, pero sabemos que a solución non  é ceder e  moitas veces temos que aguantar o pulso ata que se arranxe o tema. Precisamente mañá ás 8:30 horas, o concelleiro de obras e eu mesmo quedamos cos representantes da UTE da Autovía, porque aínda temos flecos pendentes, e non imos ceder alegremente mentres todos os flecos non se vaian resolvendo. É unha cuestión de negociación. Eu estiven coa conselleira de política territorial o xoves pasado, o derradeiro día hábil da semana pasada e manifestéille claramente a nosa desesperación nalgúns temas como por exemplo, as beirarrúas na rotonda de Aldea Nova, de Bertamiráns Norte, o acceso ás Mimosas e varias cousas que mañá mesmo imos verificar, porque a conselleira deu orde á UTE de que atendese as nosas demandas e que as fósemos ver in situ. Espero que mañá cheguemos a unha  solución”.
Intervén o concelleiro do grupo municipal popular don Emilio Martínez Carballeira par dicir: “Se me permite facer un inciso, de paso tamén recórdolle que levante a pedra coa placa coa pedra conmemorativa que hai na rotonda de Feiraco, que non sei cánto tempo leva así, vese perfectamente que aí se apañou a herba da rotonda e sigue exactamente igual. O máis bonito é que esa creo que ten a placa. Tamén pasa coa de Aldea Nova e outro tanto coa rotonda que está xunto ao colexio.
Intervén o señor alcalde don Carlos Antonio Fernández Castro que di: “ A que é do concello, dos mártires de Boimorto, como a empresa fixera a placa para nós, pensamos que terá o molde, e pedirémoslle unha nova placa”.
Intervén o concelleiro do grupo municipal popular don Emilio Martínez Carballeira par dicir: “Como tamén a que falta no pazo da Peregrina no final mesmo, que se ve perfectamente o oco”.
Intervén o señor alcalde don Carlos Antonio Fernández Castro que di: “ Respecto a dotar de aceras á zona de Ortoñiño, maniféstolle que estamos de novo con ese proxecto que no seu día fixemos cunha alternativa de desvío que non era aceptada por algúns veciños e estamos absolutamente decididos a executar. Tivemos xa contactos coa Deputación, a cal encargoulle a un enxeñeiro a elaboración dun novo proxecto no que é a vía de Deputación, e nós encargaríamoslle precisamente a variante necesaria para completar esa vía. O enxeñeiro xa rematou prácticamente o proxecto, cos postulados da Deputación, e agora temos que incluílo nun plan de travesías de este organismo provincial. 
Respecto das bandeiras dicirlle que eu sinceramente non me percatei nunca de que no colexio Bispo Guerra Campos estea só a bandeira de Galicia. Comprobaréino, pero como é un recinto propiedade da consellería de educación e está baixo a dirección inmediata da directora, pois tanto coa dirección do centro como coa  propia consellería, imos incidir. Mostra e manifestación do noso respeto por ambas as dúas bandeiras é que na casa consistorial nunca deixou de ondear ningunha delas, e ese é o criterio tamén nas casas de cultura e noutros edificios municipais. Imos falar coa consellería de educación, que lle corresponde facelo e me consta que non están na liña de dubidar sobre a utilización das dúas bandeiras, e nós mediaremos. 
Sobre o problema do obradoiro “Quérote” do que falou o señor Rey eu non teño sinceiramente agora mesmo aquí información suficiente para dar neste momento, se a concelleira non pode darlla agora farémolo máis adiante”.

Intervén a concelleira de economía, facenda e mocidade dona Patricia Conde Lois para dicir: “ Ese obradoiro que decidimos poñer en marcha aquí a través dunha moción do BNG tivo un problema, porque logo de acordalo en pleno, os concellos xa solicitaran con bastante antelación a realización destes obradoiros, co cal a nós quedáronnos datas que podían favorecer pouco a participación da xente, entón nós,  tras coller a data que consideramos máis oportuna e mellor para que poidera asistir máis xente, fixemos unha campaña informativa a través da prensa, na páxina web, e a través de carteis informativos que se puxeron nos lugares oficiais que se poñen dende sempre, nos núcleos de Bertamiráns e Milladoiro, e achegáronse unhas 5 persoas, seino polos contactos que tiven co monitor porque eu non puiden asistir, e non pudemos realizar os obradoiros porque non asistía o mínimo de persoas, co cal se decidiu aprazar para o vindeiro curso, en que teremos de novo un obradoiro. O que sí hai que considerar é que como era un obradoiro para maoires de 18 anos e nós cremos que estivo suficientemente informado, tampouco podemos obrigar a ir, porque fixemos outros obradoiros sobre este tema nos centros educativos, cun público máis directo e a seguridade da participación. A partires dos 18 anos se deciden non ir é decisión individual da cada un, pero creo que non foi porque non se tivera informado suficientemente dende o concello”.

Intervén o concelleiro do grupo municipal popular don Alfonso Rey López para dicir: “ A miña pregunta é ¿por qué non estaban os monitores? A cuestión é esa”.
Intervén o señor alcalde don Carlos Antonio Fernández Castro que di: “ En todo caso queda formulada a pregunta e pediremos aos monitores que certifiquen a súa presenza ou ausencia”.
Intervén a concelleira do grupo municipal do BNG dona Mercedes Vidal Baamonde  para dicir: “ Nós fomos á Casa da Cultura e alí non sabían que había tal obradoiro, Vítor foi e non estaban os monitores, a cuestión é esa”.
Intervén o señor alcalde don Carlos Antonio Fernández Castro que di: “Pois buscaremos unha resposta. Rematada a orde do día, cun pleno enriquecedor, levantamos a sesión”.
E non habendo mais asuntos de que tratar, o señor alcalde presidente dou por rematado o acto e levantou a sesión ás vinte e tres horas e corenta e cinco minutos do día trinta e un de xullo de 2008 , de todo o que eu como secretaria certifico.

Vº Prace                                                                        A secretaria

O alcalde,

